
Святителя Николая, архиепископа Мир Ликийских, чудотворца.
Вечерня
Старший: Молитвами Святых Отец наших, Господи Иисусе Христе Боже наш, помилуй нас. 
Братия: Аминь.
Чтец:
Приидите, поклонимся Цареви нашему Богу. 
Приидите, поклонимся и припадем Христу, Цареви нашему Богу.
Приидите, поклонимся и припадем Самому Христу, Цареви и Богу нашему.

В начале пения 103-го псалма старший  совершает каждение всего храма и братии.

Братия:
Благослови, душе моя, Господа! Благословен ecu Господи. 

Господи Боже мой, возвеличился еси зело. Благословен еси Господи! 

Во исповедание и в велелепоту облеклся еси. Благословен еси Господи! 

На горах станут воды. Дивна дела Твоя, Господи.

Посреде гор пройдут воды. Дивна дела Твоя, Господи.
Вся премудростию сотворил еси. Слава Ти, Господи, сотворившему вся. 
Старший: Слава Отцу, и Сыну, и Святому Духу, и ныне и присно и во веки веков. Аминь. 
Братия: Аллилуиа, Аллилуиа, Аллилуиа, слава Тебе, Боже. -трижды-
Господи, помилуй. (12 раз) – читается вместо великой ектеньи -поклон-
Стихословие кафизмы
Братия поет 1-й антифон 1-й кафизмы:
Блажен муж, иже не иде на совет нечестивых. Аллилуиа -трижды-
Яко весть Господь путь праведных, и путь нечестивых погибнет. Аллилуиа -трижды-
Работайте Господеви со страхом, и радуйтеся Ему с трепетом. Аллилуиа -трижды-
Блажени вси надеющийся Нань. Аллилуиа -трижды-
Воскресни Господи, спаси мя, Боже мой. Аллилуиа -трижды-
Господне есть спасение, и на людех Твоих благословение Твое. Аллилуиа -трижды-
Слава Отцу, и Сыну, и Святому Духу, и ныне и присно и во веки веков. Аминь. 
Аллилуиа, Аллилуиа, Аллилуиа. Слава Тебе, Боже. -трижды-
Братия: Господи, помилуй. (12 раз) – читается вместо малой ектеньи -поклон-
“Господи, Воззвах...”
Во время пения "Господи, воззвах" и стихир старший  кадит весь храм и молящихся. 

Братия:
Господи, воззвах к Тебе, услыши мя. Услыши мя, Господи. 

Господи, воззвах к Тебе, услыши мя: вонми гласу моления моего, внегда воззвати ми к Тебе. Услыши мя, Господи. 
Да исправится молитва моя, яко кадило пред Тобою, воздеяние руку моею, жертва вечерняя. Услыши мя. Господи.
Псалом 140:
Положи, Господи, хранение устом моим и дверь ограждения о устнех моих. 

Не уклони сердце мое в словеса лукавствия, непщевати вины о гресех. 

С человеки делающими беззаконие, и не сочтуся со избранными их. 

Накажет мя праведник милостию и обличит мя: елей же грешнаго да не намастит главы моея. 

Яко еще и молитва моя во благоволениих их, пожерты быша при камени судии их. 

Услышатся глаголи мои, яко возмогоша: яко толща земли проседеся на земли, расточишася кости их при аде. 

Яко к Тебе, Господи, Господи, очи мои, на Тя уповах, не отыми душу мою.

Сохрани мя от сети, юже составиша ми, и от соблазн делающих беззаконие. 

Падут во мрежу свою грешницы: един есмь аз, дондеже прейду. 
Чтец, псалом 141:
Гласом моим ко Господу воззвах, гласом моим ко Господу по-молихся. 

Пролию пред Ним моление мое, печаль мою пред Ним возвещу. 

Внегда исчезати от мене духу моему, и Ты познал еси стези моя. 

На пути сем, по немуже хождах, скрыша сеть мне. 

Смотрях одесную и возглядах, и не бе знаяй мене. 

Погибе бегство от мене, и несть взыскаяй душу мою. 

Воззвах к Тебе, Господи, рех: Ты еси упование мое, часть моя еси на земли живых. 

Вонми молению моему, яко смирихся зело: избави мя от гонящих мя, яко укрепишася паче мене.  
На 10  (Воскресны)
Чтец: Изведи́ из темни́цы ду́шу мою́,
Братия: Испове́датися И́мене Твоему́.  
Братия, глас 1: Вече́рния на́ша моли́твы/ приими́, Святы́й Го́споди,/ и пода́ждь нам оставле́ние грехо́в,/ я́ко Еди́н еси́/ явле́й в ми́ре Воскресе́ние. 

Чтец: Мене́ ждут пра́ведницы, 
Братия: До́ндеже возда́си мне. 
Братия, глас 1: Обыди́те лю́дие Сио́н,/ и обыми́те его́,/ и дади́те сла́ву в нем Воскре́сшему из ме́ртвых:/ я́ко Той есть Бог наш,/ избавле́й нас от беззако́ний на́ших. 

На 8  (Воскресны)
Чтец: Из глубины́ воззва́х к Тебе́, Го́споди,
Братия: Го́споди, услы́ши глас мой. 
Братия, глас 1: Прииди́те лю́дие,/ воспои́м, и поклони́мся Христу́,/ сла́вяще Его́ из ме́ртвых Воскресе́ние:/ я́ко Той есть Бог наш,/ от пре́лести вра́жия мiр избавле́й. 
Чтец: Да будут уши Твои.
Братия: Внемлюще гласу моления моего.
Братия, глас 1: Весели́теся Небеса́,/ воструби́те основа́ния земли́,/ возопи́йте го́ры весе́лие:/ се бо Емману́ил грехи́ на́ша на Кресте́ пригвозди́,/ и живо́т дая́й, смерть умертви́,/ Ада́ма воскреси́вый, я́ко Человеколю́бец.
На 6  (Праздника)
Чтец: Аще беззакония назриши, Господи, Господи, кто постоит?
Братия: Яко у Тебе очищение есть. 
Братия, глас 2: В Ми́рех пожи́в чу́вственно,/ ми́ро вои́стинну яви́лся еси́,/ ми́ром пома́зався у́мным,/ свя́те Нико́лае, святи́телю Христо́в,/ и благоуха́еши ли́ца,/ ве́рою и любо́вию твою́ всесла́вную па́мять соверша́ющих при́сно,/ разреша́я бед, и напа́стей, и скорбе́й сих, о́тче,/ к Бо́гу твои́ми моли́твами.

Чтец: Имени ради Твоего потерпех Тя, Господи, потерпе душа моя в слово Твое.
Братия: Упова душа моя на Господа.
Братия, глас 2: Побе́ды тезоимени́т вои́стинну,/ ве́рным лю́дем яви́лся еси́ в напа́стех кре́пок,/ свя́те Нико́лае, святи́телю Христо́в;/ везде́ бо призыва́емь, бы́стро предваря́еши/ любо́вию притека́ющих под кров твой:/ ты бо, во дни и но́щи ве́рным явля́яся,/ спаса́еши от напа́стей и обстоя́ний.
На 4 (Праздника)
Чтец: От стражи утренния до нощи, от стражи утренния. 
Братия: Да уповает Израиль на Господа.
Братия, глас 2: 
Яви́лся еси́ Константи́ну царю́ и Авла́вию во сне/ и, сим страх вложи́в,/ си́це тем рекл еси́:/ разреши́те у́бо вско́ре,/ я́же держите́ свя́занныя в темни́це,/ непови́нни бо суть беззако́ннаго заколе́ния./ Оба́че а́ще преслу́шаеши мене́,/ мольбу́ сотворю́ царю́ на тя, ко Го́споду моля́ся.
Чтец: Яко у Господа милость, и многое у Него избавление.
Братия: И Той избавит Израиля от всех  беззаконий его.
Братия, глас 2: Ве́лий засту́пник и те́плый/ в беда́х обрета́ющимся еси́, сла́вне,/ свя́те Нико́лае, священнопропове́дниче Христо́в,/ су́щим на земли́ и пла́вающим,/ су́щим дале́че и близ обрета́ющимся/ я́ко зело́ ми́лостивнейший и моле́бник кре́пкий./ Те́мже, соше́дшеся, вопие́м:/ моли́ся ко Го́споду,/ я́ко да вся́каго изба́вимся обстоя́ния.
На 2 (Праздника)
Чтец: Хвалите Господа вси языцы.
Братия: Похвалите Его вси людие.
Братия, глас 2: Ки́ими похва́льными венцы́ увязе́м святи́теля?/ Пло́тию в Ми́рех су́ща,/ и духо́вно всем достиза́юща,/ чи́сте того́ лю́бящим,/ всех предста́теля и засту́пника,/ и всех ско́рбных уте́шителя,/ и всех су́щих в беда́х прибе́жище,/ благоче́стия столпа́,/ ве́рных побо́рника./ Его́же ра́ди шата́ния враго́в Христо́с низложи́,/ име́яй ве́лию ми́лость.
Чтец: Яко утвердися милость Его на нас. 
Братия: И истина Господня пребывает во век.
Братия, глас 2: Ки́ими пе́сненными пе́нии похва́лим святи́теля?/ Нече́стия противоборца́ и благоче́стия побо́рника,/ Це́ркве первостоя́теля,/ вели́каго засту́пника же и учи́теля,/ вся злосла́вныя посрамля́юща,/ потреби́теля А́риева и того́ посо́бников./ Его́же ра́ди сих шата́ние Христо́с низложи́,/ име́яй ве́лию ми́лость.
Старший: Слава Отцу, и Сыну, и Святому Духу. 
Братия, глас 6: Святи́телей удобре́ние и отце́в сла́ву,/ исто́чника чуде́с и ве́рных засту́пника вели́каго,/ соше́дшеся, о празднолю́бцы,/ пе́сненными похвала́ми воспои́м, глаго́люще:/ ра́дуйся, ми́ряном храни́телю,/ и первоседа́телю честны́й, и сто́лпе неподви́жимый;/ ра́дуйся, свети́льниче всесве́тлый,/ и́же мирски́я концы́ просвеща́я чудесы́;/ ра́дуйся, скорбя́щих Боже́ственная ра́досте/ и оби́димых те́плый предста́телю./ И ны́не, всеблаже́нне Нико́лае,/ не преста́й моля́ся Христу́ Бо́гу/ о ве́рою и любо́вию чту́щих/ приснора́достную и всепра́зднственную па́мять твою́.
Старший: И ныне и присно и во веки веков. Аминь
Братия, (Воскресения) глас 1: Всемiрную сла́ву,/ от челове́к Прозя́бшую,/ и Влады́ку Ро́ждшую,/ Небе́сную Дверь,/ воспои́м Мари́ю Де́ву,/ Безпло́тных песнь, и ве́рных удобре́ние:/ Сия́ бо яви́ся Не́бо, и Храм Божества́:/ Сия́ прегражде́ние вражды́ разруши́вши,/ мир введе́, и Ца́рствие отве́рзе./Сию́ у́бо иму́ще ве́ры Утвержде́ние,/ Побо́рника и́мамы из Нея́ Ро́ждшагося Го́спода./ Дерза́йте у́бо, дерза́йте лю́дие Бо́жии:/ и́бо Той победи́т враги́, я́ко Всеси́лен.
Вход
Каждение
Братия: Свете тихий святыя славы, Безсмертнаго, Отца Небеснаго, Святаго Блаженнаго, Иисусе Христе! Пришедше на запад солнца, видевше свет вечерний, поем Отца, Сына и Святаго Духа, Бога. Достоин еси во вся времена пет быти гласы преподобными, Сыне Божий, живот даяй, темже мир Тя славит!
Чтец громко произносит прокимен (на субботу вечера, глас 6). 

Чтец:  Госпо́дь воцари́ся, / в ле́поту облече́ся. 
Братия: Госпо́дь воцари́ся, / в ле́поту облече́ся. 
Чтец: Облече́ся Госпо́дь в си́лу и препоя́сася. 
Братия: Госпо́дь воцари́ся, / в ле́поту облече́ся. 
Чтец: Ибо утверди́ вселе́нную, я́же не подви́жется. 
Братия: Госпо́дь воцари́ся, / в ле́поту облече́ся. 
Чтец: До́му Твоему́ подоба́ет святы́ня Го́споди, в долготу́дний.  
Братия: Госпо́дь воцари́ся, / в ле́поту облече́ся. 
Чтец: Госпо́дь воцари́ся, 
Братия: В ле́поту облече́ся. 
Паремии.
Чтец: Притчей чтение. (Притч 10:7А, 5 А; 3:13–16; 8:6, 34А, 35, 4, 12, 14, 17, 5–9)
Старший: Память праведнаго с похвалами, и благословение Господне на главе его. Блажен человек, иже обрете премудрость: и смертен, иже уведе разум. Лучше бо сию куповати, нежели злата и сребра сокровища. Честнейшая же есть камений многоценных, все же честное недостойно ея есть. Долгота бо дней, и лета живота в деснице ея: в шуйце же ея богатство, и слава. От уст ея исходит правда, закон же и милость на языце носит. Послушайте убо мене, о чада! честная бо реку: и блажен человек, иже пути моя сохранит: исходи бо мои, исходи живота, уготовляется хотение от Господа. Сего ради молю вас, и предлагаю мой глас сыновом человеческим: яко аз премудрость устроих совет, и разум и смысл аз призвах. Мой совет и утверждение, мой разум, моя же крепость. Аз мене любящия люблю, ищущии же мене обрящут благодать. Разумейте убо незлобивии коварство, ненаказаннии же прилагайте сердца. Послушайте мене и паки, честная бо реку, и отверзу от устен правая: яко истине поучится гортань мой, мерзки же предо мною устны лживыя. С правдою вси глаголы уст моих: ничтоже в них стропотно, ниже развращенно: Вся права суть разумевающим, и проста обретающим разум. Научу бо вас истине, да будет о Господе надежда ваша, и исполнитеся Духа.
Притчей чтение. (Притч 10:31 – 11:12)
Старший: Уста праведнаго каплют премудрость, язык же неправеднаго погибнет. Устне мужей праведных каплют благодати, уста же нечестивых развращаются. Мерила льстивая мерзость пред Господем: вес же праведный приятен Ему. Идеже аще внидет досаждение: тамо и безчестие: уста же смиренных поучаются премудрости. Совершение правых наставит их, и поползновение отрицающихся упасет их: Не пользуют имения в день ярости, правда же избавит от смерти. Умер праведный, остави раскаяние: наручна же бывает и посмеятельна нечестивых пагуба. Правда непорочнаго исправляет пути, в нечестие же падает неправда. Правда мужей правых избавит их: безсоветием же пленяются беззаконнии. Скончавшуся мужу праведну, не погибнет надежда: похвала же нечестивых погибнет. Праведник от лова убегнет, вместо же его предается нечестивый. Во устех нечестивых сеть гражданом, чувство же праведных благопоспешное. Во благих праведных исправится град, и в погибели нечестивых радование: Во благословении правых возвысится град, усты же нечестивых раскопается. Ругается гражданом лишенный разума, муж же мудрый безмолвие водит.
Премудрости Соломоновы чтение. (Прем 4:7–15)
Старший: Праведник аще постигнет скончатися, в покои будет. Старость бо честна не многолетна: ниже в числе лет исчитается. Седина же есть мудрость человеком, и возраст старости, житие нескверное. Благоугоден Богови быв, возлюблен бысть, и живый посреде грешник, преставлен бысть. Восхищен бысть, да не злоба изменит разума его, или лесть прельстит душу его. Рачение бо злобы помрачает добрая, и парение похоти пременяет ум незлобив. Скончався вмале, исполни лета долга: Угодна бо бе Господеви душа его. Сего ради потщася от среды лукавствия. Людие же видевше, и не разумевше, ниже положше в помышлении таковое: яко благодать и милость в преподобных Его, и посещение во избранных Его.
Братия: Господи, помилуй. (40 раз) – читается вместо сугубой ектеньи –поклон-
Братия:
Сподоби, Господи, в вечер сей без греха сохранитися нам. Благословен еси, Господи, Боже отец наших, и хвально и прославлено имя Твое во веки. Аминь. 
Буди, Господи милость Твоя на нас, якоже уповахом на Тя. Благословен еси, Господи, научи мя оправданием Твоим. Благословен еси, Владыко, вразуми мя оправданием Твоим. Благословен еси, Святый, просвети мя оправдании Твоими. 
Господи, милость Твоя во век: дел руку Твоею не презри. Тебе подобает хвала, Тебе подобает пение, Тебе слава подобает, Отцу и Сыну и Святому Духу, ныне и присно и во веки веков. Аминь.
Братия: Господи, помилуй. (12 раз) – читается вместо просительной ектеньи –поклон-
Лития
Старший во время пения стихир совершает каждение храма и братии.

Братия, стихира храма, глас 1 (Германово):
Реки Богословия / из честных твоих уст истекоша, Апостоле, / из нихже Церковь Божия напаяема, / покланяется православно Троице Единосущней: / Юже и ныне моли, Иоанне Богослове, / утвердити и спасти души наша.
Братия, стихира святителя, глас 2 (Византиево):
Правило веры, и образ кротости, яви тя стаду твоему Христос Бог, святителю Николае: в Мирех убо благоухающу ти, всюду сияют светло божественная твоя исправления, сирых и вдовиц предстателю. Темже молися непрестанно, спасти души наша.
О́тче Нико́лае,/ мирополо́жница моще́й твои́х Ми́ры обогаща́ет,/ в ни́хже и свя́занныя, непра́ведно осужде́нныя,/ во сне царю́ виде́нием твои́м яви́вся,/ свободи́л еси́ от сме́рти, и уз, и темни́цы./ Но и ны́не, я́коже тогда́ и при́сно,/ виде́нием твои́м яви́ся,/ моля́й о душа́х на́ших.
О́тче Нико́лае, / а́ще и Ми́рская страна́ молчи́т, / но мiр весь, и́же тобо́ю просвеще́нный, / мv́ра же благоуха́нии и чуде́с мно́жествы / взыва́ет благохва́льными пе́сньми; / и спа́сшиися тобо́ю осужде́ннии, / с су́щими в Ми́рех и мы, пою́ще, вопие́м: / моли́ спасти́ся душа́м на́шим.
Братия, глас 4:
О́тче Нико́лае, / Пресвята́го Ду́ха мирополо́жница сый, / я́ко в Ми́рех благоуха́еши Боже́ственными арома́ты: / Христо́вым бо апо́столом подо́бник быв, / вселе́нную обхо́диши словесы́ чуде́с твои́х. / Те́мже и да́льним, я́ко близ, во сне явля́яся, / от сме́рти избавля́еши, / и́же непра́ведным судо́м умре́ти иму́щия, / спаса́я пресла́вно от бед мно́гих призыва́ющия тя. / Те́мже, и нас, от находя́щих лю́тых свободи́ / твои́ми моли́твами, при́сно восхваля́ющх тя.

Братия, глас 8: До́блестей твои́х, преподо́бне о́тче, / плод просвети́л есть ве́рных сердца́: / кто бо, слы́ша безме́рное твое́ смире́ние, / терпе́нию не удиви́ся, / е́же к ни́щим ти́хости, к скорбя́щим утеше́нию; / вся Боголе́пно научи́л еси́, святи́телю Нико́лае, / и ны́не неувяда́емым венце́м увя́злся еси́, / моли́ся о душа́х на́ших.
На хвалу потекл еси Господню, Николае, во временней жизни, и Той тя прослави на Небесней и истинней жизни. Темже дерзновение стяжав к Нему, моли спасти души наша.
Старший: Слава Отцу, и Сыну, и Святому Духу. 
Братия, глас 6:
Благи́й, ра́бе ве́рный, / де́лателю виногра́да Христо́ва, / ты и тяготу́ дневну́ю поне́сл еси́, / ты и да́нный тебе́ тала́нт возрасти́л еси́ / и по тебе́ прише́дшим не зави́дел еси́. / Те́мже врата́ Небе́сная отверзо́шася тебе́ / вни́ти в ра́дость Го́спода твоего́, / и моли́ о нас, свя́те Нико́лае.
Старший: И ныне и присно и во веки веков. Аминь
Братия поет Богородичен, глас 6: Сио́не, торжеству́й, Иерусали́ме, весели́ся, / гра́де Христа́ Бо́га, подыми́ Зижди́теля, / в верте́пе и я́слех вмеща́емаго, / отве́рзите ми врата́ / и, вшед в ня, узрю́ я́ко Младе́нца, пелена́ми повива́емаго, / дла́нию же содержа́щаго тварь. / Его́же пою́т А́нгели непреста́нным гла́сом, / Жизнода́вца Го́спода, / спаса́ющаго род наш.
Братия: Господи, помилуй. (120 раз) вместо литии –поклон-
Стихиры на стиховне
Братия, на стиховне стихиры воскресны глас 1:
Стра́стию Твое́ю, Христе́, / от страсте́й свободи́хомся, / и воскресе́нием Твои́м из истле́ния изба́вихомся, / Го́споди, сла́ва Тебе́. 
Чтец: Госпо́дь воцари́ся, 
Братия: В ле́поту облече́ся. 
Братия, глас 1: Да ра́дуется тварь, небеса́да веселя́тся, / рука́ми да воспле́щут язы́цы с весе́лием: / Христо́с бо Спас наш, на Кресте́пригвозди́грехи́ на́ша: / и смерть умертви́в, живо́т нам дарова́, / па́дшаго Ада́ма всеро́днаго Воскреси́вый, / я́ко Человеколю́бец. 
Чтец: Ибо утверди́ вселе́нную, 
Братия: Яже не подви́жется 
Братия, глас 1: Царь сый небесе́и земли́ непостижи́ме, / во́лею распя́лся еси́за человеколю́бие. / Его́же ад срет до́ле, огорчи́ся, / и пра́ведных ду́ши прие́мша, возра́довашася: / Ада́м же, ви́дев Тя, Зижди́теля в преиспо́дних, воскре́се. / О чудесе́! Ка́ко сме́рти вкуси́всех жизнь? / Но я́коже восхоте́мiр просвети́ти зову́щий и глаго́лющий: / Воскресы́й из ме́ртвых, Го́споди, сла́ва Тебе́. 
Чтец: До́му Твоему́ подоба́ет святы́ня, 
Братия: Го́споди, в долготу́ дний. 
Братия, глас 1: Жены́ мvроно́сицы, мv́ра нося́ща, / со тща́нием и рыда́нием гро́ба Твоего́ достиго́ша, / и не обре́тша Пречи́стаго Те́ла Твоего́, / от А́нгела же уве́девша но́вое и пресла́вное чу́до, / Апо́столом глаго́лаху: / воскре́се Госпо́дь, / подая́ мíрови ве́лию ми́лость.
Старший: Слава Отцу, и Сыну, и Святому Духу.
Братия, глас 6:
Челове́че Бо́жий и ве́рный ра́бе, / слуго́ Госпо́день, / му́жу жела́ний, / сосу́де избра́нный, / сто́лпе и утвержде́ние Це́ркве, / Ца́рствия насле́дниче, / не премолчи́, вопия́ за ны ко Го́споду.

Старший: И ныне и присно и во веки веков. Аминь
Братия поет Богородичен, глас 6: Безневе́стная Де́во, / отку́ду пришла́ еси́? / Кто роди́вый Тя? / Кто и ма́ти Твоя́? / Ка́ко Зижди́теля но́сиши на руку́? / Ка́ко не растли́лася еси́ утро́бою? / О, вели́ких, пресла́вных на Тебе́ стра́шных та́инств, / на земли́ соверша́емых, зрим, Всесвята́я! / И предуготовля́ем досто́йный Тебе́ долг, / на земли́ верте́п, / и от Небе́с про́сим пода́ти звезду́, / и волсви́ же прихо́дят от восто́ков земли́ к за́падом / ви́дети челове́ческое Спасе́ние, / во я́слех пелена́ми повива́емое.
Братия: Ныне отпущаеши раба Твоего, Владыко, по глаголу Твоему с миром; яко видеста очи мои спасение Твое, еже еси уготовал пред лицем всех людей, свет во откровение языков и славу людей Твоих Израиля.
Чтец: 
Святый Боже, Святый Крепкий, Святый Безсмертный, помилуй нас. - поклон -трижды-
Слава Отцу, и Сыну, и Святому Духу, и ныне и присно и во веки веков. 

Пресвятая Троице, помилуй нас. Господи, очисти грехи наша. Владыко, прости беззакония наша. Святый, посети, исцели немощи наша Имени Твоего ради. 

Господи, помилуй. Господи, помилуй. Господи, помилуй.

Слава Отцу и Сыну и Святому Духу, и ныне и присно и во веки веков. Аминь.

Отче наш! Иже еси на Небесех. Да святится Имя Твое. Да приидет Царствие Твое. Да будет воля Твоя, яко на Небеси и на земли. Хлеб наш насущный даждь нам днесь. И остави нам долги наша, якоже и мы оставляем должником нашим. И не введи нас во искушение. Но избави нас от лукаваго. Аминь.

Братия, глас 4: 
Богородице, Дево, радуйся, Благодатная Марие, Господь с Тобою; благословенна Ты в женах и благословен Плод чрева Твоего, яко Спаса родила еси душ наших.
Старший: Слава Отцу, и Сыну, и Святому Духу.
Братия, глас 4: 
Богородице, Дево, радуйся, Благодатная Марие, Господь с Тобою; благословенна Ты в женах и благословен Плод чрева Твоего, яко Спаса родила еси душ наших.
Старший: И ныне и присно и во веки веков. Аминь
Братия тропарь Праздника, глас 4: Пра́вило ве́ры и о́браз кро́тости,/ воздержа́ния учи́теля/ яви́ тя ста́ду твоему́/ Я́же веще́й истина./ Сего́ ра́ди стяжа́л еси́ смире́нием высо́кая,/ нището́ю бога́тая,/ о́тче священнонача́льниче Нико́лае,/ моли́ Христа́ Бо́га,/ спасти́ся душа́м на́шим.
Братия: Буди Имя Господне благословено отныне и до века — поклон- трижды-
Чтец читает псалом 33: 
Благословлю Господа на всякое время, выну хвала Его во устех моих. 
О Господе похвалится душа моя, да услышат кротцыи и возвеселятся. 
Возвеличите Господа со мною, и вознесем имя Его вкупе. 
Взысках Господа и услыша мя, и от всех скорбей моих избави мя. 
Приступите к Нему и просветитеся, и лица ваша не постыдятся. 
Сей нищий воззва, и Господь услыша и, и от всех скорбей его спасе и. 
Ополчится Ангел Господень окрест боящихся Его, и избавит их. 
Вкусите и видите, яко благ Господь; блажен муж, иже уповает нань. 
Бойтеся Господа, вси святии Его, яко несть лишения боящимся Его. 
Богатии обнищаша и взалкаша, взыскающии же Господа не лишатся всякаго блага.

Братия:
Слава Отцу и Сыну и Святому Духу. И ныне и присно и во веки веков. Аминь.
Господи помилуй, Господи помилуй, Господи помилуй. Благослови.

Утреня
Братия:
Слава в вышних Богу, и на земли мир, в человецех благоволение -трижды-
Господи! устне мои отверзеши, и уста моя возвестят хвалу Твою -дважды-
Чтец, псалом 3:
Господи, что ся умножиша стужающии ми! 
Мнози востают на мя; мнози глаголют души моей: несть спасения ему в Бозе его. 
Ты же. Господи, заступник мой еси, слава моя и возносяй главу мою. 
Гласом моим ко Господу воззвах, и услыша мя от горы святыя Своея. 
Аз уснух и спах, востах, яко Господь заступит мя. 
Не убоюся от тем людей, окрест нападающих на мя. 
Воскресни, Господи, спаси мя, Боже мой, яко Ты поразил еси вся враждующия ми всуе; зубы грешников сокрушил еси. 
Господне есть спасение, и на людех Твоих благословение Твое. 
Аз уснух и спах, востах, яко Господь заступит мя.

Чтец псалом 37:
Господи! да не яростию Твоею обличиши мене, ниже гневом Твоим накажеши мене: 

Яко стрелы Твоя унзоша во мне и утвердил еси на мне руку Твою. 

Несть исцеления в плоти моей от лица гнева Твоего, несть мира в костех моих от лица грех моих:

Яко беззакония моя превзыдоша главу мою, яко бремя тяжкое отяготеша на мне. Возсмердеша и согниша раны моя от лица безумия моего. 

Пострадах и слякохся до конца; весь день, сетуя, хождах, яко лядвия моя наполнишася поруганий, и несть исцеления в плоти моей. 

Озлоблен бых, и смирихся до зела: рыках от воздыхания сердца моего. 

Господи! пред Тобою все желание мое, и воздыхание мое от Тебе не утаися; сердце мое смятеся, остави мя сила моя, и свет очию моею, и той несть со мною. 

Друзи мои и искренние мои прямо мне приближишася и сташа; 

И ближнии мои отдалече мене сташа, и нуждахуся ищущии душу мою; и ищущии злая мне - глаголаху суетная, и льстивным весь день поучахуся. 

Аз же, яко глух, не слышах, и яко нем - не отверзаяй уст своих; 

И бых яко человек не слышай и не имый во устех своих обличения. 

Яко на Тя, Господи, уповах; Ты услышиши, Господи, Боже мой. 

Яко рех: да некогда порадуют ми ся врази мои, и внегда подвижатися ногам моим, на мя велеречеваша; 

Яко аз на раны готов, и болезнь моя предо мною есть выну. 

Яко беззаконие мое аз возвещу, и попекуся о гресе моем. 

Врази же мои - живут, и укрепишася паче мене, и умножишася ненавидящии мя без правды. 

Воздающии ми злая возблагая оболгаху мя, зане гонях благостыню. 

Не остави мене, Господи, Боже мой, не отступи от мене. 

Вонми в помощь мою. Господи спасения моего! 
Не остави мене, Господи, Боже мой, не отступи от мене. 

Вонми в помощь мою, Господи спасения моего! 

Чтец читает псалом 62:
Боже, Боже мой, к Тебе утреннюю, возжада Тебе душа моя, коль множицею Тебе плоть моя, в земли пусте и непроходне и безводне. 

Тако во святем явихся Тебе, видети силу Твою и славу Твою. 

Яко лучши милость Твоя паче живот, устне мои похвалите Тя. 

Тако благословлю Тя в животе моем, о имени Твоем воздежу руце мои. 

Яко от тука и масти да исполнится душа моя, и устнама радости восхвалят Тя уста моя. Аще поминах Тя на постели моей, на утренних поучахся в Тя: 

Яко был еси Помощник мой, и в крове крилу Твоею возрадуюся. 

Прильпе душа моя по Тебе, мене же прият десница Твоя. 

Тии же всуе искаша душу мою, внидут в преисподняя земли. 

Предадятся в руки оружия, части лисовом будут. 
Царь же возвеселится о Бозе: похвалится всяк кленыйся Им, яко заградишася уста глаголющих неправедная.
На утренних поучахся в Тя, яко был еси Помощник мой, и в крове крилу Твоею возрадуюся.
Прильпе душа моя по Тебе, мене же прият десница Твоя.
Слава Отцу и Сыну и Святому Духу. -без поклона-
Братия: И ныне и присно и во веки веков. Аминь. -без поклона-
Аллилуиа, Аллилуиа, Аллилуиа. Слава Тебе Боже. (трижды – без поклонов)
Господи помилуй (трижды – без поклона)
Старший: Слава Отцу и Сыну и Святому Духу. -без поклона-
Чтец читает псалом 87:
И ныне и присно и во веки веков.
Господи, Боже спасения моего! во дни воззвах, и в нощи пред Тобою. 

Да внидет пред Тя молитва моя, приклони ухо Твое к молению моему: 

Яко исполнися зол душа моя и живот мой аду приближися. 

Привменен бых с нисходящими в ров, бых яко человек без помощи, в мертвых свободь; 

Яко язвении спящии во гробе, ихже не помянул еси ктому, и тии от руки Твоея отриновени быша. 

Положиша мя в рове преисподнем, в темных и сени смертней. 

На мне утвердися ярость Твоя, и вся волны Твоя навел ecu на мя. 

Удалил еси знаемых моих от мене, положиша мя мерзость себе, предан бых, и не исхождах. 

Очи мои изнемогосте от нищеты, воззвах к Тебе, Господи, весь день: воздех к Тебе руце мои. 

Еда мертвыми твориши чудеса? или врачеве воскресят и исповедятся Тебе? 

Еда повесть кто во гробе милость Твою, и истину Твою в погибели? 

Еда познана будут во тме чудеса Твоя, и правда Твоя в земли забвенней? 

И аз к Тебе, Господи, воззвах, и утро молитва моя предварит Тя. 

Вскую, Господи, отрееши душу мою, отвращаеши лице Твое от мене? 

Нищ есмь аз, и в трудех от юности моея, вознесжеся, смирихся и изнемогох. 

На мне преидоша гневи Твои, устрашения Твоя возмутиша мя. 

Обыдоша мя яко вода, весь день, одержаша мя вкупе. 

Удалил еси от мене друга и искренняго и знаемых моих от страстей. 
Господи, Боже спасения моего! во дни воззвах, и в нощи пред Тобою. 
Да внидет пред Тя молитва моя, приклони ухо Твое к молению моему! 

Чтец читает псалом 102:
Благослови душе моя Господа, и вся внутренняя моя имя святое Его. 
Благослови душе моя Господа, и не забывай всех воздаяний Его; 
Очищающаго вся беззакония твоя, исцеляющаго вся недуги твоя; 
Избавляющаго от истления живот твой, венчающаго тя милостию и щедротами; 
Исполняющаго во благих желание твое: обновится яко орля юность твоя. 
Творяй милостыни Господь, и судьбу всем обидимым. 
Сказа пути Своя Моисеови, сыновом Израилевым хотения Своя; 
Щедр и милостив Господь, долготерпелив и многомилостив. 
Не до конца прогневается, ниже во век враждует; 
Не по беззаконием нашим сотворил есть нам, ниже по грехом нашым воздал есть нам. 
Яко по высоте небесней от земли, утвердил есть Господь милость Свою на боящихся Его. 
Елико отстоят востоцы от запад, удалил есть от нас беззакония наша. 
Якоже щедрит отец сыны, ущедри Господь боящихся Его. 
Яко Той позна создание наше, помяну, яко персть есмы. 
Человек, яко трава дние его, яко цвет сельный, тако оцветет; 
Яко дух пройде в нем, и не будет, и не познает ктому места своего. 
Милость же Господня от века и до века на боящихся Его. 
И правда Его на сынех сынов, хранящих завет Его, и помнящих заповеди Его творити я. 
Господь на небеси уготова Престол Свой, и Царство Его всеми обладает. 
Благословите Господа вси Ангели Его, сильнии крепостию, творящии слово Его, услышати глас словес Его. 
Благословите Господа вся силы Его, слуги Его, творящии волю Его. 
Благословите Господа вся дела Его, на всяком месте владычества Его.

Благослови, душе моя, Господа.
На всяком месте владычества Его, благослови, душе моя. Господа!

Чтец читает псалом 142:
Господи! услыши молитву мою, внуши моление мое во истине Твоей, услыши мя в правде Твоей, 

И не вниди в суд с рабом Твоим! яко не оправдится пред Тобою всяк живый; 

Яко погна враг душу мою, смирил есть в землю живот мой; посадил мя есть в темных, яко мертвыя века. 

И уны во мне дух мой, во мне смятеся сердце мое. 

Помянух дни древния, поучихся во всех делех Твоих, в творениих руку Твоею поучахся. 

Воздех к Тебе руце моя, душа моя - яко земля безводная Тебе. 

Скоро услыши мя, Господи: исчезе дух мой; не отврати лица Твоего от мене, и уподоблюся нисходящим в ров. 

Слышану сотвори мне заутра милость Твою, яко на Тя уповах. 

Скажи мне, Господи, путь, воньже пойду, яко к Тебе взях душу мою.

Изми мя от враг моих, Господи; к Тебе прибегох, научи мя творити волю Твою, яко Ты еси Бог мой. 

Дух Твой благий наставит мя на землю праву! 

Имене Твоего ради, Господи, живиши мя; правдою Твоею изведеши от печали душу мою; 

И милостию Твоею потребиши враги моя, и погубиши вся стужающия души моей, яко аз раб Твой есмь. 
Услыши мя, Господи, в правде Твоей, и не вниди в суд с рабом Твоим (дважды). 
Дух Твой благий наставит мя на землю праву!
Слава Отцу и Сыну и Святому Духу.
Братия: И ныне и присно и во веки веков. Аминь.
Аллилуиа, Аллилуиа, Аллилуиа. Слава Тебе Боже. (трижды)
Господи, помилуй. (12 раз) – читается вместо великой ектеньи -поклон-
Старший: Бог Господь и явися нам, благословен Грядый во имя Господне.
Братия: Бог Господь и явися нам, благословен Грядый во имя Господне.

Старший: Исповедайтеся Господеви, яко благ, яко в век милость Его.
Братия: Бог Господь и явися нам, благословен Грядый во имя Господне.

Старший: Обышедше обыдоша мя, и именем Господним противляхся им.
Братия: Бог Господь и явися нам, благословен Грядый во имя Господне.

Старший: Не умру, но жив буду, и повем дела Господня. 
Братия: Бог Господь и явися нам, благословен Грядый во имя Господне.

Старший: Камень, егоже небрегоша зиждущии, сей бысть во главу угла: от Господа бысть сей, и есть дивен во очесах наших.
Братия: Бог Господь и явися нам, благословен Грядый во имя Господне.

Братия, тропарь Воскресен, глас 1: Ка́мени запеча́тану от иуде́й/ и во́ином стрегу́щим Пречи́стое Те́ло Твое́,/ воскре́сл еси́ тридне́вный, Спа́се,/ да́руяй ми́рови жизнь./ Сего́ ра́ди Си́лы Небе́сныя вопия́ху Ти, Жизнода́вче:/ сла́ва Воскресе́нию Твоему́, Христе́,/ сла́ва Ца́рствию Твоему́,/ сла́ва смотре́нию Твоему́, еди́не Человеколю́бче. -дважды-
Братия тропарь Праздника, глас 4: Пра́вило ве́ры и о́браз кро́тости,/ воздержа́ния учи́теля/ яви́ тя ста́ду твоему́/ Я́же веще́й И́стина./ Сего́ ра́ди стяжа́л еси́ смире́нием высо́кая,/ нището́ю бога́тая,/ о́тче священнонача́льниче Нико́лае,/ моли́ Христа́ Бо́га,/ спасти́ся душа́м на́шим.

Старший: Слава Отцу и Сыну и Святому Духу. И ныне и присно и во веки веков. Аминь.
Братия, Богородичен, глас 4: Еже от ве́ка утае́ное / и А́нгелом несве́домое та́инство, / Тобо́ю, Богоро́дице, су́щим на земли́ яви́ся Бог, / в несли́тном соедине́нии воплоща́ем / и, Крест во́лею нас ра́ди восприи́м, / и́мже воскреси́в первозда́ннаго, / спасе́ от сме́рти ду́ши на́ша.
Стихословие Псалтири – кафизмы
Читаются 2 и 3 кафизмы (Воскресенье)
Чтец по окончании перваго стихословия:
Чтец:Слава Отцу и Сыну и Святому Духу. И ныне и присно и во веки веков. Аминь.
Братия: Аллилуиа, Аллилуиа, Аллилуиа, слава Тебе, Боже -трижды-
Господи, помилуй. (12 раз) – читается вместо малой  ектеньи -поклон-
Старший: Слава Отцу и Сыну и Святому Духу, и ныне и присно и во веки веков. Аминь. 
Братия седален Воскресный, глас 1: Гроб Твой, Спа́се, во́ини стрегу́щии,/ ме́ртвии от облиста́ния я́вльшагося а́нгела бы́ша,/ пропове́дающа жена́м воскресе́ние./ Тебе́ сла́вим тли потреби́теля,/ Тебе́ припа́даем, Воскре́сшему из гро́ба,/ и Еди́ному Бо́гу на́шему.

Чтец: Воскресни́ Го́споди Бо́же мой, да вознесе́тся рука́ Твоя́,/ не забу́ди убо́гих Твои́х до конца́. 
Братия седален Воскресный, глас 1: 

Ко Кресту́ пригво́ждься во́лею, Ще́дре,/ во гро́бе положе́н быв я́ко мертв, Животода́вче,/ держа́ву стерл еси́, Си́льне, сме́ртию Твое́ю:/ Тебе́ бо вострепета́ша вра́тницы а́довы,/ Ты совоздви́гл еси́ от ве́ка уме́ршыя,/ я́ко Еди́н Человеколю́бец. 
Старший: Слава Отцу и Сыну и Святому Духу, и ныне и присно и во веки веков. Аминь. 
Братия, Богородичен Воскресный, глас 1: Ма́терь Тя Бо́жию све́мы вси Де́ву вои́стинну, и по Рождестве́ я́вльшуюся,/ и́же любо́вию прибега́ющии к Твое́й бла́гости:/ Тебе́ бо и́мамы гре́шнии предста́тельство,/ Тебе́ стяжа́хом в напа́стех Спасе́ние,/ Еди́ну Всенепоро́чную. 
Чтец по окончании второго стихословия:
Чтец:Слава Отцу и Сыну и Святому Духу. И ныне и присно и во веки веков. Аминь.
Братия: Аллилуиа, Аллилуиа, Аллилуиа, слава Тебе, Боже -трижды-
Господи, помилуй. (12 раз) – читается вместо малой  ектеньи -поклон-
Старший: Слава Отцу и Сыну и Святому Духу, и ныне и присно и во веки веков. Аминь. 
Братия седален Воскресный, глас 1: Жены́ ко гро́бу приидо́ша ура́нша,/ и а́нгельское явле́ние ви́девша, трепета́ху:/ гроб облиста́ жизнь, чу́до удивля́ше я́:/ сего́ ра́ди ше́дша, ученико́м пропове́даху воста́ние:/ ад плени́ Христо́с, я́ко Еди́н кре́пок и си́лен,/ и истле́вшыя вся совоздви́же,/ осужде́ния страх разруши́в Кресто́м. 
Чтец: Испове́мся Тебе́ Го́споди всем се́рдцем мои́м,/ пове́м вся чудеса́ Твоя́. 
Братия седален Воскресный, глас 1: На Кресте́ пригвозди́лся еси́, Животе́ всех,/ и в ме́ртвых вмени́лся еси́, Безсме́ртный Го́споди,/ воскре́сл еси́ тридне́вен, Спа́се,/ совоздви́г Ада́ма от тле́ния./ Сего́ ра́ди си́лы небе́сныя вопия́ху Тебе́, Жизнода́вче Христе́:/ сла́ва Воскресе́нию Твоему́,/ сла́ва снизхожде́нию Твоему́,/ Еди́не Человеколю́бче. 
Старший: Слава Отцу и Сыну и Святому Духу, и ныне и присно и во веки веков. Аминь. 
Братия, Богородичен Воскресный, глас 1: Мари́е, честно́е Влады́ки Прия́телище,/ воскреси́ ны па́дшыя в про́пасть лю́таго отча́яния, и прегреше́ний и скорбе́й,/ Ты бо еси́ гре́шным Спасе́ние и по́мощь, и кре́пкое Предста́тельство,/ и спаса́еши рабы́ Твоя́.
Полиелей
Посреди храма устанавливается аналой, и икона святого. Старший кадит храм и молящихся.
Старший: Хвалите имя Господне, хвалите раби Господа. 
Братия: Аллилуиа. Аллилуиа. Аллилуиа.
Старший: Благословен Господь от Сиона, живый во Иерусалиме. 
Братия: Аллилуиа. Аллилуиа. Аллилуиа.

Старший: Исповедайтеся Господеви, яко благ, яко в век милость Его. 
Братия: Аллилуиа. Аллилуиа. Аллилуиа.
Старший: Исповедайтеся Богу небесному, яко в век милость Его. 
Братия: Аллилуиа. Аллилуиа. Аллилуиа.
Величание поется многократно, пока не закончится каждение храма.

Братия: Величаем тя, / святителю отче Николае, / и чтим святую память твою / ты бо молиши о нас / Христа Бога нашего.

Чтец глаголет  избранный псалом:
Услы́шите сия́ вси язы́цы, внуши́те вси́, живущии по вселе́нней./
Уста́ моя́ возглаго́лют прему́дрость, и поуче́ние се́рдца моего́ ра́зум./
Прииди́те, ча́да, послу́шайте мене́, стра́ху Госпо́дню научу́ вас./
Благовести́х пра́вду в це́ркви вели́цей./
Истину Твою́ и спасе́ние Твое́ рех./ 
Пове́м И􀆵мя Твое́ бра́тии мое́й, посреде́ це́ркве воспою́ Тя./ 
Услы́шати ми глас хвалы́ Твоея́ и пове́дати вся чудеса́ Твоя́./ 
Го́споди, возлюби́х благоле́пие до́му Твоего́, и ме́сто селе́ния сла́вы Твоея́./ Возненави́дех це́рковь лука́внующих, и с не-чести́выми не ся́ду./ 
Яко сохрани́х пути́ Госпо́дни и не нече́ствовах от Бо́га моего́./ 
Уста́ пра́веднаго поуча́тся прему́дрости, и язы́к его́ возглаго́лет суд./ 
Пра́вда Его́ пребыва́ет в век ве́ка./ Свяще́нницы Твои́ облеку́тся пра́вдою, и преподо́бнии Твои́ возра́дуются.// 
Блаже́ни живу́щии в дому́ Твое́м, в ве́ки веко́в восхва́лят Тя. 
Тропари Воскресные, глас 5: 
Братия: Благослове́н еси́, Го́споди,/ научи́ мя оправда́нием Твои́м./ 
Ангельски́й собо́р удиви́ся,/ зря́ Тебе́ в ме́ртвых вмени́вшася,/ сме́ртную же, Спа́се, кре́пость разори́ша,/ и с Собо́ю Ада́ма воздви́гша,// и от ада вся свобождша. 
Братия: Благослове́н еси́, Го́споди,/ научи́ мя оправда́нием Твои́м./ 
Почто́ ми́ра с ми́лостивными слеза́ми,/ о учени́цы растворя́ете?/ Бли-ста́яйся во гро́бе а́нгел/ мироно́сицам веща́ше:/ ви́дите вы гро́б и уразу-ме́йте,// Спас бо воскре́се от гро́ба. 
Братия: Благослове́н еси́, Го́споди,/ научи́ мя оправда́нием Твои́м./ 
Зело́ ра́но мироно́сицы теча́ху/ ко гро́бу Твоему́ рыда́ющия,/ но предста́ к ним а́нгел, и рече́:/ рыда́ния вре́мя преста́, не пла́чите,// воскресе́ние же апо́столом рцы́те. 
Братия: Благослове́н еси́, Го́споди,/ научи́ мя оправда́нием Твои́м./ 
Мироно́сицы жены́, с ми́ры прише́дша/ ко гро́бу Твоему́, Спа́се, рыда́ху,/ а́нгел же к ним рече́, глаго́ля:/ что с ме́ртвыми Жива́го помышля́ете?// Я􀆵ко Бог бо воскре́се от гро́ба. 
Братия:  Слава Отцу и Сыну и Святому Духу
Поклони́мся Отцу́,/ и Его́ Сы́нови, и Свято́му Ду́ху,/ Святе́й Тро́ице во еди́ном существе́, с Серафи́мы зову́ще:/ Свят, Свят, Свят еси́, Го́споди. 
Братия:  И ныне и присно и во веки веков. Аминь.
Жизнода́вца ро́ждши,/ греха́, Де́во, Ада́ма изба́вила еси́,/ ра́дость же Е􀆵ве в печа́ли ме́сто подала́ еси́;/ па́дшия же от жи́зни/ к сей напра́ви,// из Тебе́ воплоти́выйся Бог и Челове́к. 
Братия: Аллилуиа, Аллилуиа, Аллилуиа, слава Тебе, Боже –трижды-
Господи, помилуй. (12 раз) – читается вместо малой  ектеньи -поклон-
Братия, ипакой (Воскресенья) глас 1: Разбо́йничо покая́ние рай окра́де,/ плачь же мироно́сиц ра́дость возвести́,/ я́ко воскре́сл еси́, Христе́ Бо́же,/ подая́й ми́рови ве́лию ми́лость.
Братия седален, (Святителя) глас 2: В Ми́рех живы́й чу́вственне, иера́рше,/ ми́ром разу́мно духо́вным яви́лся еси́ пома́зан, о́тче Нико́лае./ Те́мже ми́ры чуде́с твои́х мiр облагово́нил еси́,/ ми́ро приснотеку́щее пролива́я,/ ми́рными твои́ми благово́нными словесы́ и па́мятию твое́ю.
Братия, глас 2: Облистава́еши на земли́ чуде́с луча́ми, Нико́лае му́дре,/ и дви́жеши всяк язы́к на сла́ву же и хвалу́ на земли́ тя Просла́вльшаго,/ Его́же моли́ вся́кия ну́жды изба́витися/ па́мять твою́ ве́рою и любо́вию почита́ющим, отце́м избра́ние.
Братия седален, глас 4: Ве́рным предста́тельствуеши, покрыва́я, соблюда́я ты́я, блаже́нне,/ вся́кия ско́рби избавля́я я́ве,/ иера́рхов красне́йшая сла́во и хвало́, Нико́лае преподо́бне.
Братия, глас 8: Исто́чник чуде́с, о́тче му́дре, прие́м от Го́спода,/ всем ве́рным источа́еши, блаже́нне, медото́чныя во́ды:/ я́ко бо па́стырь сый и пропове́дник ве́ры,/ и́стиннаго Па́стыря словеса́ соблю́л еси́./ Те́мже, дерзнове́ние к Нему́ име́я,/ челове́ки спасл еси́ от сме́рти, Нико́лае, иера́рше блаже́нне,/ моли́ Христа́ Бо́га/ грехо́в оставле́ние пода́ти чту́щим любо́вию святу́ю па́мять твою́.
Братия седален, глас 5: Прему́драго иера́рха восхва́лим,/ я́ко те́пла в беда́х и в ско́рбех су́ща от Бо́га помо́щника и защи́тника,/ вси Никола́я, ве́рнии, Богоно́снаго благоче́стно:/ мо́лится бо ко Го́споду/ о ве́рою творя́щих и пою́щих Боже́ственную па́мять его́.
Старший: Слава Отцу и Сыну и Святому Духу.
Братия, глас 4: Предста́тель тепле́йший Це́ркве Христо́вы показа́лся еси́, Нико́лае,/ и ересе́й безбо́жная уче́ния разруша́я со дерзнове́нием,/ и пра́вило показа́лся еси́ всем Правосла́вия,/ о всех моля́ся, после́дующих твои́м Боже́ственным уче́нием и наказа́нием.
Старший: И ныне и присно и во веки веков. Аминь.
Братия,Богородичен, глас 4: Ско́ро приими́, Влады́чице, моли́твы на́ша/ и сия́ принеси́ Твоему́ Сы́ну и Бо́гу, Госпоже́ Всенепоро́чная,/ изба́ви обстоя́ний к Тебе́ притека́ющия,/ сокруши́ кова́рства и низложи́ де́рзость вооружа́ющихся безбо́жных, Пречи́стая,/ на рабы́ Твоя́.
Степенна (Воскресенья). Антифон 1, глас 1:
Братия: Внегда́ скорбе́ти ми, услы́ши моя́ боле́зни, / Го́споди, Тебе́ зову́.  
Пусты́нным непреста́нное Боже́ственное жела́ние быва́ет, / мíра су́щим су́етнаго кроме́. 
Старший: Слава Отцу и Сыну и Святому Духу. 
Братия: Свято́му Ду́ху честь и сла́ва, / я́коже Отцу́ подоба́ет, ку́пно же и Сы́ну, / сего́ ра́ди да пое́м Тро́ице Единодержа́вие. 
Старший: И ныне и присно и во веки веков. Аминь.

Братия: Свято́му Ду́ху честь и сла́ва, / я́коже Отцу́ подоба́ет, ку́пно же и Сы́ну, / сего́ ра́ди да пое́м Тро́ице Единодержа́вие. 
Антифон 2, глас 1:
Братия: На го́ры Твои́х возне́сл еси́ мя зако́нов,/ доброде́тельми просвети́, Бо́же, да пою́ Тя.   
Десно́ю Твое́ю руко́ю прии́м Ты, Сло́ве,/ сохрани́ мя, соблюди́,/ да не огнь мене́ опали́т грехо́вный. 
Старший: Слава Отцу и Сыну и Святому Духу. 
Братия: Святы́м Ду́хом вся́кая тварь обновля́ется,/ па́ки теку́щи на пе́рвое:/ равномо́щен бо есть Отцу́ и Сло́ву. 
Старший: И ныне и присно и во веки веков. Аминь.

Братия: Святы́м Ду́хом вся́кая тварь обновля́ется,/ па́ки теку́щи на пе́рвое:/ равномо́щен бо есть Отцу́ и Сло́ву. 
Антифон 3, глас 1:
Братия: О ре́кших мне, вни́дем во дворы́ Госпо́дни,/ возвесели́ся мой дух, сра́дуется се́рдце. 
В дому́ Дави́дове страх вели́к:/ та́мо бо престо́лом поста́вленным,/ су́дятся вся племена́ земна́я, и язы́цы. 
Старший: Слава Отцу и Сыну и Святому Духу. 
Братия: Свято́му Ду́ху, честь, поклоне́ние, сла́ву и держа́ву,/ я́коже Отцу́ досто́ит, и Сы́нови подоба́ет приноси́ти:/ Еди́ница бо есть Тро́ица Естество́м, но не Ли́цы. 
Старший: И ныне и присно и во веки веков. Аминь.

Братия: Свято́му Ду́ху, честь, поклоне́ние, сла́ву и держа́ву,/ я́коже Отцу́ досто́ит, и Сы́нови подоба́ет приноси́ти:/ Еди́ница бо есть Тро́ица Естество́м, но не Ли́цы.
Прокимен (1 гласа)
Чтец:  Прокимен, Псалом Давидов, глас 4:
Чтец: Ны́не воскресну́, глаго́лет Госпо́дь,/ положу́ся во спасе́ние, не обиню́ся о нем. 
Братия: Ны́не воскресну́, глаго́лет Госпо́дь,/ положу́ся во спасе́ние, не обиню́ся о нем. 
Чтец: Словеса́ Госпо́дня, словеса́ чи́ста. 
Братия: Ны́не воскресну́, глаго́лет Госпо́дь,/ положу́ся во спасе́ние, не обиню́ся о нем. 
Чтец: Всякое дыхание да хвалит Господа.
Братия: Ны́не воскресну́, глаго́лет Госпо́дь,/ положу́ся во спасе́ние, не обиню́ся о нем. 
Чтец: Хвалите Бога во святых Его, хвалите Его во утвержении силы Его.
Братия: Ны́не воскресну́, глаго́лет Госпо́дь,/ положу́ся во спасе́ние, не обиню́ся о нем.
Чтец: Ны́не воскресну́, глаго́лет Госпо́дь,
Братия: Положу́ся во спасе́ние, не обиню́ся о нем. 
Братия: Господи, помилуй  (трижды).
Стаpший: От Луки Святаго Евангелия чтение. 
Братия: Слава Тебе, Господи, слава Тебе. -поклон- 
Старший: Вонмем.

Старший читает Евангелие (Воскресное 4-е): Лк. 24:1–12  (зачало 112):
Во вре́мя о́но, во еди́ну от суббо́т, зело́ ра́но, приидо́ша жены́ на гроб, нося́ще я́же угото́ваша арома́ты, и други́я с ни́ми. Обрето́ша же ка́мень отвале́н от гро́ба, и вше́дше, не обрето́ша телесе́ Го́спода Иису́са. И бысть не домышля́ющимся им о сем, и се му́жа два ста́ста в них в ри́зах блеща́щихся. Пристра́шным же бы́вшим им, и покло́ншим ли́ца на зе́млю, реко́ста к ним: что и́щете жива́го с ме́ртвыми? Несть зде, но воста́. Помяни́те, я́коже глаго́ла вам, еще́ сый в Галиле́и, глаго́ля, я́ко подоба́ет Сы́ну Челове́ческому пре́дану бы́ти в ру́це челове́к гре́шник, и про́пяту бы́ти, и в тре́тий день воскре́снути. И помяну́ша глаго́лы Его́. И возвра́щшася от гро́ба, возвести́ша вся сия́ единомуна́десяте и всем про́чим. Бя́ше же Магдали́на Мари́я, и Иоа́нна, и Мари́я Иа́ковля, и про́чия с ни́ми, я́же глаго́лаху ко апо́столом сия́. И яви́шася пред ни́ми я́ко лжа глаго́лы их, и не ве́роваху им. Петр же воста́в тече́ ко гро́бу, и прини́к ви́де ри́зы еди́ны лежа́ща, и оты́де, в себе́ дивя́ся бы́вшему. 

Братия: Слава Тебе, Господи, слава Тебе. -поклон- 
Братия, глас 6: Воскресение Христово видевше,/ поклонимся Святому Господу Иисусу,/ единому безгрешному,/ Кресту Твоему покланяемся, Христе,/ и святое Воскресение Твое поем и славим:/ Ты бо еси Бог наш,/ разве Тебе иного не знаем,/ имя Твое именуем./ Приидите вси вернии,/ поклонимся Святому Христову Воскресению:/ се бо прииде Крестом радость всему миру./ Всегда благословяще Господа,/ поем Воскресение Его:/ распятие бо претерпев,// смертию смерть разруши.

Чтец, псалом 50:
Помилуй мя Боже, по велицей милости Твоей и по множеству щедрот Твоих очисти беззаконие мое. Наипаче омый мя от беззакония моего, и от греха моего очисти мя. Яко беззаконие мое аз знаю, и грех мой предо мною есть выну. Тебе единому согреших, и лукавое пред Тобою сотворих, яко да оправдишися во словесех Твоих, и победиши, внегда судити Ти. Се бо в беззакониих зачат есмь, и во гресех роди мя мати моя. Се бо истину возлюбил еси, безвестная и тайная премудрости Твоея явил ми еси. Окропиши мя иссопом, и очищуся: омыеши мя, и паче снега убелюся. Слуху моему даси радость и веселие, возрадуются кости смиренныя. Отврати лице Твое от грех моих, и вся беззакония моя очисти. Сердце чисто созижди во мне Боже, и дух прав обнови во утробе моей. Не отвержи мене от лица Твоего, и Духа Твоего Святаго не отими от мене. Воздаждь ми радость спасения Твоего, и Духом Владычним утверди мя. Научу беззаконныя путем Твоим, и нечестивии к Тебе обратятся. Избави мя от кровей Боже, Боже спасения моего, возрадуется язык мой правде Твоей. Господи, устне мои отверзеши, и уста моя возвестят хвалу Твою. Яко аще бы восхотел еси жертвы, дал бых убо: всесожжения не благоволиши. Жертва Богу дух сокрушен: сердце сокрушенно и смиренно Бог не уничижит. Ублажи Господи, благоволением Твоим Сиона, и да созиждутся стены Иерусалимския. Тогда благоволиши жертву правды, возношение и всесожегаемая: тогда возложат на олтарь Твой тельцы.
Старший: Слава Отцу и Сыну и Святому Духу.
Братия: Молитвами Апостолов, Милостиве, очисти множества согрешений наших. 

Старший: И ныне и присно и во веки веков, Аминь.
Братия: Молитвами Богородицы, Милостиве, очисти множества согрешений наших.
Помилуй мя, Боже, по велицей милости Твоей и по множеству щедрот Твоих очисти беззаконие мое!
Братия, стихира Воскресная, глас 6:
Воскре́с Иису́с от гро́ба,/ я́коже прорече́,/ даде́ нам живо́т ве́чный/ и ве́лию ми́лость. 
Старший: Спаси, Боже, люди Твоя и благослови достояние Твое, посети мир Твой милостию и щедротами, возвыси рог христиан истинно православных и низпосли на ны милости Твоя богатыя; молитвами Всепречистыя Владычицы нашея Богородицы и Приснодевы Марии: силою Честнаго и Животворящаго Креста: предстательствы честных Небесных Сил безплотных: честнаго славнаго пророка, Предтечи и Крестителя Иоанна, святых славных и всехвальных апостолов: святаго апостола и евангелиста Иоанна Богослова помощника и покровителя и первоиерарха нашего, иже во святых отец наших и вселенских великих учителей и святителей, Василия Великаго, Григория Богослова и Иоанна Златоустаго: иже во святых отца нашего Николая, архиепископа Мир Ликийских, чудотворца. Спридона Тримифунтского чудотворца: святых равноапостольных Мефодия и Кирилла, учителей Словенских: святаго благоверного равноапостольнаго великаго князя Владимира, великой блаженной российской княгини Ольги: иже во святых отец наших и всея России чудотворцев, Михаила, Петра, Алексия, Ионы, Филиппа, Макария. Димитирия Митрофана, Тихона, Феодосия, Иоасафа и Ермогена, Питирима, Инокентия и Иоанна: святых славных и добропобедных мучеников, святого славного великомученика победоносца и чудотворца Георгия, святаго великомученика и целителя Пантелеймона, святой великомученицы Варвары, Екатерины, святых благоверных российских князей страстотерпцев Бориса Глеба и Игоря  преподобных и богоносных отец наших, Антония, Феодосия и прочих чудотворцев Печерских, преподобных и богоносных отец наших Сергия игумена Радонежского чудотворца, Серафима Саровского Чудотворца, Иова игумена чудотворца Почаевского, святаго пророка Иоанна Кронштадтского всея России чудотворца, святаго новомученика Григория Новых, святой блаженной Христа ради юродивой матушки Екатерины, святой блаженной Христа ради юродивой матушки Алипии Киевской, святаго блаженнаго Христа ради Юродивого Алексия Сухумского, святых и праведных Богоотец Иоакима и Анны и всех святых: молим Тя, многомилостиво Господи, услыши нас, грешных, молящихся Тебе, и помилуй нас.
Братия: Господи, помилуй. (12 раз)
Канон
Канон Воскресеный, глас 1; Канон Богородицы (Октоиха); Каноны святителя Николая.
Песнь 1 (Воскресенья, глас 1)
Ирмос: Твоя́ победи́тельная десни́ца/ Боголе́пно в кре́пости просла́вися:/ та бо, Безсме́ртне,/ я́ко всемогу́щая, проти́вныя сотре́,/ Изра́ильтяном/ путь глубины́ новосоде́лавшая. 
Припев: Сла́ва, Го́споди, свято́му Воскресе́нию Твоему́.
И́же рука́ма пречи́стыма от пе́рсти богоде́тельне испе́рва созда́в мя, ру́це распросте́рл еси́ на кресте́, от земли́ взыва́я тле́нное мое́ те́ло, е́же от Де́вы прия́л еси́.

Умерщвле́ние подъя́л еси́ мене́ ра́ди, и ду́шу сме́рти пре́дал еси́, И́же вдохнове́нием боже́ственным ду́шу ми вложи́вый, и отреши́в ве́чных уз, и совоскреси́в нетле́нием просла́вил еси́. 
Богородичен: Ра́дуйся, благода́ти исто́чниче, ра́дуйся ле́ствице, и две́ре небе́сная, ра́дуйся све́щнице, и ру́чко злата́я, и горо́ несеко́мая, Я́же Жизнода́вца Христа́ мíрови ро́ждшая.
Песнь 1 (Канона Богородицы (Воскресный), глас 1)
Припев: Пресвятая Богородице, спаси нас!
Ку́ю Ти досто́йную песнь на́ше принесе́т неможе́ние? То́чию обра́довательную, е́йже нас Гаврии́л та́йно научи́л есть: ра́дуйся, Богоро́дице Де́во, Ма́ти Неневе́стная. 
Присноде́ве и Ма́тери Царя́ вы́шних сил, от чисте́йша се́рдца, ве́рнии, духо́вне возопии́м: ра́дуйся, Богоро́дице Де́во, Ма́ти Неневе́стная. 
Песнь 1 (Канона святителю, Феофаново, глас 2)
Припев: Святителю отче Николае, моли Бога о нас.
Венценосец престолу Христову премудре Николае, предстоя со ангельскими воинствы, просвещение ми даруй, озаряющее души моея омрачение, яко да восхвалю радуюся твою, всеблаженне, память.
Прославляяй вся Господь Того славящия, тя верным прибежище даде, напастей избавляюща притекающия к твоему крову, Николае, и призывающия тя верою и любовию, преславне.
Богородичен: Сравнитися желание ми вложив змий вселукавый, Содетелю, яко пленника восхити. Тобою же, Всечистая, воззван бых, обожився истиннейше: Ты бо, о Богомати, мене обожившаго родила еси.
Песнь 1 (другого Канона святителю, Иосифово, глас 1)
Припев: Святителю отче Николае, моли Бога о нас.
Недоуменным языком и устнами, похваление малое и моление принести твоему, Николае, приидох богоподражанному преизяществу: но яко богатодавец, Спаса и Бога милостива подаждь ми.
Человек сый Небесный, равноангелен на земли явился еси, вдов защитник готовый, и утруждаемых отмститель, и всем скорбящим в бедах помощник, отче Николае.
Сказует вся подсолнечная, Николае треблаженне, чудес твоих добродетелей пучину: нищии предстателя, и сироты и вдовы питателя, и слепии путевожда, вси же поборника.
Слава: Троичен: Троицу чествую несозданную, Отца и Сына со Духом, существо просто, Божество, Естество несекомое существенне, три Ипостаси, разделяя лично и по Ипостаси.
И ныне: Богородичен: Безсеменно Слово зачала еси, Единаго от Троицы, Всенепорочная, и Сего плотию родила еси, пребывши по рождестве Дева яко и прежде: Сего яко Сына Твоего и Бога о нас присно моли.
Катавасия: Христо́с ражда́ется – сла́вите!/ Христо́с с Небе́с – сря́щите!/ Христо́с на земли́ – возноси́теся!/ По́йте Го́сподеви, вся земля́,/ и весе́лием воспо́йте, лю́дие,/ я́ко просла́вися.
Песнь 3  (Воскресенья, глас 1)
Ирмос: Еди́не ве́дый челове́ческаго существа́ не́мощь / и ми́лостивно в не вообра́жся, / препоя́ши мя с высоты́ си́лою, / е́же вопи́ти Тебе́, Святы́й, / одушевле́нный хра́ме / неизрече́нныя сла́вы Твоея́, Человеколю́бче.
Припев: Сла́ва, Го́споди, свято́му Воскресе́нию Твоему́.
Бог Сый мне, Бла́же, па́дшаго уще́дрил еси́, и сни́ти ко мне благоволи́в, возне́сл мя еси́ распя́тием, е́же вопи́ти Тебе́, Святы́й: Хра́ме одушевле́нный неизрече́нныя Твоея́ сла́вы, Человеколю́бче. 
Живо́т ипоста́сный Христе́ сый, в истле́вша мя, я́ко Милосе́рдый Бог, обо́лкся, в персть сме́ртную соше́д, Влады́ко, сме́ртную держа́ву разруши́л еси́, и мертв тридне́вен воскре́с, в нетле́ние мя обле́кл еси́. 
Богородичен: Бо́га заче́нши во чре́ве, Де́во, Ду́хом Пресвяты́м, пребыла́ еси́ неопали́ма, поне́же Тя купина́ законополо́жнику Моисе́ю, пали́мую нежего́мо, я́ве предвозвести́, огнь нестерпи́мый прие́мшую. 
Песнь 3 (Канона Богородицы (Воскресный), глас 1)
Припев: Пресвятая Богородице, спаси нас!
О́блак Тя ле́гкий нело́жно, Де́во, имену́ем, проро́ческим возсле́дующе рече́нием: прии́де бо на Тебе́ Госпо́дь низложи́ти еги́петския пре́лести рукотворе́ния, и просвети́ти сим служа́щия. 
Тя запеча́танный вои́стинну лик проро́ческий исто́чник, и заключе́нную дверь именова́, де́вства Твоего́, Всепе́тая, я́вственне зна́мения нам пи́шуще: е́же сохрани́ла еси́и по рождестве́. 
Песнь 3 (Канона святителю, Феофаново, глас 2)
Припев: Святителю отче Николае, моли Бога о нас.
Николае блаженне, Владыки искренний ученик ты быв, спасаеши к тебе притекающия от лютых бед и смерти горькия.
Очисти рабы Твоя, грехов оставление яко благ даруя, Николая Твоего угодника, яже к Тебе ходатайствы, Многомилостиве.
Богородичен: Утоли смущение души моея, Пречистая, и жизнь окорми, Всесвятая, Бога рождшая, в Немже утвердися сердце мое.
Песнь 3 (другого Канона святителю, Иосифово, глас 1)
Припев: Святителю отче Николае, моли Бога о нас.
Скрижаль в сердцы стяжав богомудре многих добродетелей, написану безсмертным и пречистым перстом Христа Бога, Николае, паче меда и сота сладость точиши из устен твоих.
Показа благодать на тебе, преславне, чудеса, Николае: чистое бо житие твое воистинну злата светлейши, облистает мрачныя души зарею Божественнаго Духа.
Живеши и по смерти, во снех яве являяся, и юноши от смерти преславно избавил еси, вопия яве царю: не обиди мужей, суетною завистию оклеветанных.
Слава: Троичен: Милостива буди мне, Всесвятая Троице Боже наш, безмерными прегрешении осквернившему житие, Отче, Сыне, и Душе Живый, соблюдающи мя отвсюду, и присно неуязвлена от скорби.
И ныне: Богородичен: Даеши Богородице спасения надежду рабом Твоим, и в нуждах и напастех скоротечными молитвами соблюдати, и помогати предстани: Ты бо еси похвала нам верным, Приснодево.
Катавасия: Пре́жде век от Отца́ рожде́нному нетле́нно Сы́ну/ и в после́дняя от Де́вы/ воплоще́нному безсе́менно,/ Христу́ Бо́гу возопии́м:/ вознесы́й рог наш,/ Свят еси́, Го́споди.

Господи, помилуй. (12 раз) – читается вместо малой ектеньи.
Кондак, глас 3: В Ми́рех, свя́те, священноде́йствитель показа́лся еси́,/ Христо́во бо, преподо́бне, Ева́нгелие испо́лнив,/ положи́л еси́ ду́шу твою́ о лю́дех твои́х/ и спасл еси́ непови́нныя от сме́рти./ Сего́ ра́ди освяти́лся еси́,/ я́ко вели́кий таи́нник Бо́жия благода́ти.
Икос, глас 3: Воспои́м ны́не святи́теля пе́сньми,/ Ми́рским лю́дем па́стыря и учи́теля,/ да моли́твами его́ просвети́мся:/ се бо яви́ся чист весь, нетле́нен ду́хом,/ Христу́ принося́ же́ртву непоро́чну, чи́сту, Бо́гу благоприя́тну,/ я́ко святи́тель, очище́н и душе́ю и те́лом,/ те́мже сый и́стинно Це́ркве предста́тель и побо́рник сея́,/ я́ко вели́кий таи́нник Бо́жия благода́ти.
Братия, седален, глас 8: Возше́д на высоту́ доброде́телей/ и Боже́ственными отту́ду, о́тче, озари́вся сия́нии чуде́с,/ пресве́тел вои́стинну яви́лся еси́ мiрови па́стырь,/ нам в напа́стех сый предста́тель непобеди́мь;/ те́мже, пресла́вно врага́ победи́в, лжу отгна́л еси́/ и челове́ки спасл еси́ от сме́рти, Нико́лае,/ моли́ Христа́ Бо́га грехо́в оставле́ние дарова́ти/ чту́щим любо́вию святу́ю па́мять твою́.
Слава Отцу и Сыну и Святому Духу. 
Братия, глас 8: Реку́ исцеле́ний, оби́льне излива́ющую,/ и исто́чник тя чуде́с неоску́дный показа́, Нико́лае, ми́лости бе́здна:/ тя́жкими бо неду́гами го́рце дручи́мии/ и злоключе́ньми жития́ лю́те му́чимии/ вся́кия ско́рби целе́бную вои́стинну обрета́ют лечбу́,/ те́плое твое́ защище́ние./ Сего́ ра́ди вопие́м ти:/ моли́ся Христу́ Бо́гу прегреше́ний оставле́ние дарова́ти/ пра́зднующим любо́вию святу́ю па́мять твою́.
И ныне и присно и во веки веков. Аминь.
Братия, Богородичен: Яко Де́ву и еди́ну в жена́х,/ Тя, без се́мене ро́ждшую Бо́га пло́тию, вси ублажа́ем, ро́ди челове́честии:/ огнь бо всели́ся в Тя Божества́,/ и я́ко Младе́нца дои́ши Зижди́теля и Го́спода./ Тем, А́нгельский и челове́ческий род, досто́йно сла́вим пресвято́е Рождество́ Твое́/ и согла́сно вопие́м Ти:/ моли́ Христа́ Бо́га согреше́ний оставле́ние дарова́ти/ покланя́ющимся ве́рою пресвято́му Рождеству́ Твоему́.
Песнь 4 (Воскресенья, глас 1)
Ирмос: Го́ру Тя благода́тию Бо́жиею приосене́нную,/ прозорли́выма Авваку́м/ усмотри́в очи́ма,/ из Тебе́ изы́ти Изра́илеву провозглаша́ше Свято́му,/ во Спасе́ние на́ше// и обновле́ние. 
Припев: Сла́ва, Го́споди, свято́му Воскресе́нию Твоему́.
Кто сей Спас и́же из Едо́ма и́сходя, вене́ц нося́ терно́вен, очервле́нну ри́зу имы́й, на дре́ве ви́ся; Изра́илев есть Сей Святы́й, во Спасе́ние на́ше и обновле́ние. 
Ви́дите лю́дие непокори́вии, и устыди́теся: Его́же бо я́ко злоде́я вы вознести́ на крест у Пила́та испроси́сте умовре́дне, сме́рти разруши́в си́лу, боголе́пно воскре́с из гро́ба. 
Богородичен: Дре́во Тя, Де́во, жи́зни ве́мы: не бо сне́ди плод смертоно́сный челове́ком из Тебе́ прозябе́, но живота́ присносу́щнаго наслажде́ние, во Спасе́ние нас пою́щих Тя. 
Песнь 4 (Канона Богородицы (Воскресный), глас 1)
Припев: Пресвятая Богородице, спаси нас!
Слы́ши чуде́с не́бо, и внуша́й земле́, я́ко Дщи пе́рстнаго у́бо па́дшаго Ада́ма, Бо́гу нарече́на бысть, и Своему́ Соде́телю Роди́тельница, на Спасе́ние на́ше и обновле́ние. 
Пое́м вели́кое и стра́шное Твое́ та́инство, преми́рных бо утаи́вся чинонача́лий, на Тя И́же сый сни́де я́ко дождь на руно́, Всепе́тая, на Спасе́ние нас пою́щих Тя. 
Песнь 4 (Канона святителю, Феофаново, глас 2)
Припев: Святителю отче Николае, моли Бога о нас.
Приближився чисте зарям духовным, светоносец был еси, мира просвещая концы, всем предстательствуя, и вся спасая верою к тебе притекающия.
Избавляя от смерти, яко явился еси первее, Николае, юноши преподобне: тако и ныне мя спаси от всякаго обстояния, и напастей и бед, всеблаженне.
Облистал еси добродетелей сияньми всеблаженне, подражатель преизряднейший твоего Владыки быв, спасаеши же призываемь, благоговением и любовию тя славящия.
Богородичен: Найде на Тя Владыка твари воплощаемь, и спасая яко благоутробен всего мя, человека: темже вернии Богородицу Тя славим.
Песнь 4 (другого Канона святителю, Иосифово, глас 1)
Припев: Святителю отче Николае, моли Бога о нас.
Именование твое едино воистинну призываемо, от всех вражиих совет скоро избавляет зовущия тебе тепле, священне Николае: яко первее воеводы избавил еси, спаси и нас от всякаго лютаго обстояния.
Престолу предстоя Божию, молити прилежно, мудре, не престай, о всех нас твоих верных рабех, чудне Николае: да огня вечнаго избавимся, и от врагов, языка лукаваго, и озлобления.
Врачевания точиши всюду верою к тебе притекающим, и от уз избавляеши вся. Темже печаль нашу в радость преложи, твоими богоприятными молитвами, Николае пресветле, низлагая гордость врагов наших.
Слава: Троичен: Безначальнаго Божества начало Отца, и Сына чту, и Духа почитаю Всесвятаго: всяческих вседетельное, единственное, несекомое, треми характиры и Лицы разделяемое присно, едино Царство нераздельное.
И ныне: Богородичен:  Ты воистинну паче земных и небесных честнейши, едина еси, Богородительнице, всех бо Творца во утробе зачала еси, плотию вещною одеяна, рождши без семене. О новолепнаго зрения!
Катавасия: Жезл из ко́рене Иессе́ева / и цвет от него́, Христе́, / от Де́вы прозя́бл еси́, / из горы́, Хва́льный, приосене́нныя ча́щи, / прише́л еси́, вопло́щся от Неискусому́жныя, / Невеще́ственный и Бо́же: / сла́ва си́ле Твое́й, Го́споди.
Песнь 5 (Воскресенья, глас 1)
Ирмос: Просвети́вый сия́нием прише́ствия Твоего́, Христе́,/ и освети́вый Кресто́м Твои́м/ ми́ра концы́,/ сердца́ просвети́/ све́том Твоего́ Богоразу́мия,/ правосла́вно пою́щих Тя. 
Припев: Сла́ва, Го́споди, свято́му Воскресе́нию Твоему́.
Па́стыря овца́м вели́каго и Го́спода, иуде́и дре́вом кре́стным умертви́ша: но Той я́ко о́вцы, ме́ртвыя, во а́де погребе́нныя, держа́вы сме́ртныя изба́ви. 
Кресто́м Твои́м мир благовести́в, и пропове́дав пле́нным, Спа́се мой, оставле́ние, держа́ву иму́щаго посрами́л еси́, Христе:́ на́га, обнища́вша показа́вый Боже́ственным воста́нием Твои́м. 

Богородичен: Проше́ния ве́рно прося́щих, Всепе́тая, не пре́зри: но приими́, и сия́ доноша́й Сы́ну Твоему́, Пречи́стая, Бо́гу Еди́ному Благоде́телю, Тебе́ бо Предста́тельницу стяжа́хом. 
Песнь 5 (Канона Богородицы (Воскресный), глас 1)
Припев: Пресвятая Богородице, спаси нас!
Веселя́тся небе́сныя си́лы зря́ще Тя: ра́дуются с ни́ми челове́ков собра́ния: Рождество́м бо Твои́м совокупи́шася, Де́во Богоро́дице, е́же досто́йно сла́вим. 
Да дви́жатся вси язы́цы челове́честии и мы́сли, к похвале́ челове́ческаго вои́стинну удобре́ния, Де́ва предстои́т я́ве сла́вящи, ве́рою Тоя́ пою́щих чудеса́. 
Песнь 5 (Канона святителю, Феофаново, глас 2)
Припев: Святителю отче Николае, моли Бога о нас.
Боголепным житием треблаженне просвещаемь, осужденныя неправедным изречением умрети, представ, избавил еси, Владыце Христу зовущия: иного бо разве Тебе бога не знаем.
На Небесех присносущную славу ныне зря, и неизглаголанныя и Божественныя зари светлейшими наслаждаяся сиянии, покрый мя предстательством твоим преподобне, угодниче Христов всечестне.
Богородичен: Да Твой взыщеши образ погребенный страстьми, Спасе, небесных утаився сил воплощься из Девы, явился еси Тебе зовущим: иного разве Тебе бога не знаем.
Песнь 5 (другого Канона святителю, Иосифово, глас 1)
Припев: Святителю отче Николае, моли Бога о нас.
Проповедует твоя, отче, чудеса, ныне Мир величайшая митрополиа, и Ликийская епархия, и вся отечествия твоя чудодейства: имиже вся от болезней и скорбей избавляеши, богоблаженне Николае.
Питатель вдов, и отец сирот, помощник сущим в скорбех всеизряднейший, плачущим утешение, пастырь и путевождь всех блудящих, Николае, сый, и нас твоими молитвами от бед избави.
Преставился еси от земли к невещественным обителем, идеже зриши доброту неизреченную Христову, и ангельским воинством собеседник явился еси. Темже со апостолы и с мученки ликуя, прилежно Владыце всех, отче Николае, о нас молися.
Слава: Троичен: Собезначальная три, единопрестольная, нераздельнаго же Единаго Божества славлю самовластная Лица яве, имже из не сущаго приведохся во еже быти, со ангелы зовый: Свят, Свят, Свят еси, Господи.
И ныне: Богородичен: Человеком спасение всем и упование, яже предваряющи едина и спасающи, помози и ныне нам вопиющим Тебе, Чистая, и призывающим Тя присно во обстоянии лютых: предстательницы бо иныя разве Тебе по Бозе не имамы.
Катавасия: Бог сый мира, Отец щедрот, великаго совета Твоего Ангела, мир подавающа послал еси нам: тем богоразумия к свету наставльшеся, от нощи утренююще, славословим Тя, Человеколюбче.
Песнь 6 (Воскресенья, глас 1)
Ирмос: Обы́де нас после́дняя бе́здна, / несть избавля́яй, / вмени́хомся, / я́ко о́вцы заколе́ния, / спаси́ лю́ди Твоя́, Бо́же наш, / Ты бо кре́пость немощству́ющих и исправле́ние. 
Припев: Сла́ва, Го́споди, свято́му Воскресе́нию Твоему́.
Согреше́нием первозда́ннаго, Го́споди, лю́те уязви́хомся, ра́ною же исцели́хомся Твое́ю, е́юже за ны уязви́лся еси́, Христе́: Ты бо кре́пость немощству́ющих и исправле́ние. 
Возве́л ны еси́ из а́да, Го́споди, ки́та уби́в всея́дца, Всеси́льне, Твое́ю держа́вою низложи́в того́ си́лу: Ты бо Живо́т, и Свет еси́, и Воскресе́ние. 

Богородичен:  Веселя́тся о Тебе́, Де́во Пречи́стая, ро́да на́шего пра́отцы, Еде́м восприе́мше Тобо́ю, его́же преступле́нием погуби́ша: Ты бо, Чи́стая, и пре́жде Рождества́, и по Рождестве́ еси́. 
Песнь 6 (Канона Богородицы (Воскресный), глас 1)
Припев: Пресвятая Богородице, спаси нас!
Предстоя́т раболе́пне Рождеству́ Твоему́ чи́ни небе́снии, дивя́щеся досто́йно Твоему́ безсе́менному Рождеству́, Присноде́во: Ты бо, Чи́стая, и пре́жде Рождества́, и по Рождестве́ еси́. 
Воплоти́ся пре́жде сый Безпло́тен, Сло́во из Тебе́, Пречи́стая, вся́ческая во́лею творя́й, безтеле́сных во́инства приведы́й от небытия́, я́ко Всеси́лен. 
Песнь 6 (Канона святителю, Феофаново, глас 2)
Припев: Святителю отче Николае, моли Бога о нас.
Иже победы, Николае, венец на твоем версе достойно положися: яко победитель убо изряднейший, тя призывающия спаси.
Умерщвлена мя, блаженне, прегрешеньми, и страстей треволненьми погружаема, явився спаси ко пристанищу Божественныя воли.
Богородичен: На Тя надежды возложих, Мати Приснодево, спасения моего, и Тя предстательницу полагаю жизни, тверду же и непоколебиму.
Песнь 6 (другого Канона святителю, Иосифово, глас 1)
Припев: Святителю отче Николае, моли Бога о нас.
Новый явился еси Авраам, Николае, яко единородна бо ныне привел еси сына Владыце твоему, безкровныя жертвы принося присно. От нюдуже благословился еси яко страннолюбец отче, и Троицы был еси обитель божественна и непорочна.
Странна и ужасна содеваеши чудеса, Николае, по всей земли, и в море далече бедствующим скоротечными молитвами предстательствуя, немощным врач, и нищим питатель, победы на враги, тезоименит, людем верным являяся.
Оком умным провидя будущая, учений правых наполнил еси вся концы: единосущна Отцу Сына возвещая нам, Ариево неистовство потребил еси, столп православныя веры, честная твоя предложив исправления.
Слава: Троичен: Чту и почитаю Троицу нераздельную, треми Лицы разделяемую присно, соединяемую же существом и естеством, яко едино начало, Отца, и Сына, и Духа Святаго, всеми державно владычествующую, и вся соблюдающую, яко хощет.
И ныне: Богородичен:  Весь воплощься во утробе Твоей, Пречистая, Христос Бог, без семене родися: не стерпе бо своих рук создание зрети от льстиваго мучимо, прииде рабозрачным образом человеческий род избавити.
Катавасия: Из утробы Иону младенца изблева морский зверь, якова прият: в Деву же всельшееся Слово, и плоть приемшее, пройде сохраншее нетленну. Егоже бо не пострада истления, рождшую сохрани неврежденну.
Братия: Господи, помилуй. (12 раз) – читается вместо малой ектеньи.
Кондак, Воскресный, глас 1: Воскре́сл еси́, я́ко Бог, из гро́ба во сла́ве,/ и мир совоскреси́л еси́;/ и естество́ челове́ческое я́ко Бо́га воспева́ет Тя, и смерть исчезе́;/ Ада́м же лику́ет, Влады́ко;/ Е́ва ны́не от уз избавля́ема ра́дуется, зову́щи:/ Ты еси́, И́же всем подая́, Христе́, воскресе́ние. 
Икос, Воскресный, глас 1: Воскре́сшаго тридне́вно воспои́м я́ко Бо́га Всеси́льна,/ и врата́ а́дова сте́ршаго,/ и я́же от ве́ка из гро́ба воздви́гшаго,/ мvроно́сицам я́вльшагося, я́коже благоизво́лил есть,/ пре́жде сим е́же ра́дуйтеся, реки́й:/ и апо́столом ра́дость возвеща́я, я́ко Еди́н Жизнода́вец./ Те́мже ве́рою жены́ ученико́м зна́мения побе́ды благовеству́ют,/ и ад стене́т, и смерть рыда́ет:/ мiр же весели́тся, и вси с ним ра́дуются./ Ты бо по́дал еси́, Христе́, всем Воскресе́ние.
Песнь 7 (Воскресенья, глас 1)
Ирмос: Тебе́ у́мную, Богоро́дице, пещь/ разсмотря́ем, ве́рнии,/ я́коже бо о́троки спасе́ три Превозноси́мый,/ мир обнови́,/ во чре́ве Твое́м всеце́л,/ хва́льный отце́в Бог и препросла́влен. 
Припев: Сла́ва, Го́споди, свято́му Воскресе́нию Твоему́.
Убоя́ся земля́, сокры́ся со́лнце, и поме́рче свет, раздра́ся церко́вная боже́ственная заве́са, ка́мение же разсе́деся: на кресте́ бо ви́сит Пра́ведный, Хва́льный отце́в Бог, и препросла́влен. 
Ты быв а́ки безпомо́щен, и уя́звен в ме́ртвых во́лею нас ра́ди превозноси́мый, вся свободи́л еси́, и держа́вною руко́ю совоскреси́л еси́, хва́льный отце́в Бог, и препросла́влен. 
Богородичен: Ра́дуйся, исто́чниче присноживы́я воды́. Ра́дуйся, раю́ пи́щный. Ра́дуйся, стено́ ве́рных. Ра́дуйся, Неискусобра́чная. всемíрная Ра́досте, Е́юже нам возсия́ Хва́льный отце́в Бог, и препросла́влен. 
Песнь 7 (Канона Богородицы (Воскресный), глас 1)
Припев: Пресвятая Богородице, спаси нас!
Тя, Богоро́дице, ле́ствицу Иа́ков проро́чески разумева́ет: Тобо́ю бо Превозноси́мый на земли́ яви́ся, и с челове́ки поживе́, я́ко благоволи́, Хва́льный отце́в Бог и Препросла́влен. 
Ра́дуйся, Чи́стая, из Тебе́ про́йде Па́стырь, И́же во Ада́мову ко́жу обо́лкся вои́стинну Превозноси́мый, во всего́ мя челове́ка, за благоутро́бие непости́жное: Хва́льный отце́в Бог и Препросла́влен. 
Песнь 7 (Канона святителю, Феофаново, глас 2)
Припев: Святителю отче Николае, моли Бога о нас.
Острому искушению впадох, и люте пострекаемь, и ко вратом ада приближихся, скорбьми поражаемь, спаси мя молитвами твоими, блаженне, и возстави поюща: благословен еси, Боже отец наших.
Незаходимаго света невещественными лучами облистаемь, сущия во тьме скорбей озлобленныя исхити, и к просвещению веселия настави поющия: благословен еси, Боже отец наших.
Богородичен: Моли Христа Сына Твоего и Бога, Дево Богородительнице, проданныя лютыми прегрешеньми и лестьми змииными, кровию Его честною избавитися поющим: благословен еси, Боже отец наших.
Песнь 7 (другого Канона святителю, Иосифово, глас 1)
Припев: Святителю отче Николае, моли Бога о нас.
Всяких лютых недуг врач всеизряднейший, отче Николае, явився, души моея немощь исцелив, подаждь ми благоздравие, вопити: отцев Боже, благословен еси.
Избавив древле воеводы от смерти, святе, и тыя воздвигл еси пети и славити Спаса Христа с верою теплою, иже и взываху: отцев Боже, благословен еси.
Премудрости чаши приближився таинственно, устнами твоими, отче Николае, капли одождения почерпл еси, паче меда и сота, людем повелевая вопити: отцев Боже, благословен еси.
Слава: Троичен:  Троице, Тя воспеваем Единице трисиятельнейшая единосущная, Отче, Сыне и Душе Святый: в Нихже вси крестившеся воспеваем: отцев Боже, благословен еси.
И ныне: Богородичен: Яко всех тварей вышши еси, Богородице, молися Твоему Сыну и Богу, избавитися муки чествующим Тя воистинну, и славящим: отцев Боже, благословен еси.
Катавасия: Отроцы благочестию совоспитани, злочестиваго веления небрегше, огненнаго прещения не убояшася: но посреди пламене стояще пояху: отцев Боже, благословен еси.
Песнь 8 (Воскресенья, глас 1)
Ирмос: В пещи́ о́троцы Изра́илевы,/ я́коже в горни́ле,/ добро́тою благоче́стия чисте́е зла́та блеща́хуся, глаго́люще:/ благослови́те, вся дела́ Госпо́дня, Го́спода,/ по́йте и превозноси́те во вся ве́ки. 
Припев: Сла́ва, Го́споди, свято́му Воскресе́нию Твоему́.
Иже во́лею вся творя́й, и претворя́яй, обраща́яй сень сме́ртную в ве́чную жизнь, стра́стию Твое́ю, Сло́ве Бо́жий, Тебе́ непреста́нно вся дела́ Госпо́дня, Го́спода пои́м, и превозно́сим во вся ве́ки. 
Ты разори́л еси́ сокруше́ние, Христе́, и окая́нство, во врате́х и тверды́нях а́довых, воскре́с из гро́ба тридне́вен. Тебе́ непреста́нно вся дела́, я́ко Го́спода, пою́т, и превозно́сят во вся ве́ки.

Богородичен: Я́же без се́мене и преесте́ственне от облиста́ния Боже́ственнаго / Ро́ждшую би́сера многоце́ннаго Христа́, воспои́м глаго́люще: / благослови́те вся дела́ Госпо́дня, Го́спода, / по́йте и превозноси́те Его́ во вся ве́ки. 
Песнь 8 (Канона Богородицы (Воскресный), глас 1)
Припев: Пресвятая Богородице, спаси нас!
Черто́г светови́дный, из него́же всех Влады́ка, я́ко Жени́х произы́де Христо́с, воспои́м вси вопию́ще: вся дела́ Госпо́дня, Го́спода по́йте, и превозноси́те во вся ве́ки.

Ра́дуйся, Престо́ле сла́вный Бо́жий, ра́дуйся, ве́рных стено́, Е́юже су́щим во тьме возсия́ свет Христо́с, Тебе́ блажа́щим, и вопию́щим: вся дела́ Госпо́дня, Го́спода по́йте, и превозноси́те во вся ве́ки. 
Песнь 8 (Канона святителю, Феофаново, глас 2)
Припев: Святителю отче Николае, моли Бога о нас.
Яко благ и сострадателен, во глубине напастей люте содержимыя свободи, блаженне Николае, от содержащих лютых разрешение подая молитвами твоими, яже ко Спасу Христу, священнотаинниче.
Тайновождь сущих паче ума, святых служитель и небесных сый, богомудре, архиерей же верен, прегрешений оставления проси от Спаса нашего, священноявленне.
Богородичен: Изнемогает мой ныне ум во глубину впад безчестия, яко отвсюду различными объят есмь злыми: но Ты, Дево, исцели, безстрастия светом одевающи.
Песнь 8 (другого Канона святителю, Иосифово, глас 1)
Припев: Святителю отче Николае, моли Бога о нас.
Чини патриархов, и апостолов, и священномучеников собори, и пророков сословие, весь собор постнический блажат божественное житие твое, с нимиже и мы вопием. Да благословит тварь вся Господа, и превозносит Его во веки.
Высочайший Всецарю, великодержавне, молитвами преподобнаго пастыря, жизнь умири всех, Слове, христиан поборствуя на варвары благочестивому императору нашему, да с ним Тебе Христу зовем: да благословит тварь вся Господа, и превозносит во вся веки.
Светом просвещься неприступным, отче, души сущих в скорби озаряеши, разоряя всю мрачную тьму напастей, облистав же веселием сердца наша, имиже далечесиятельно просвещаеми, вопием: да благословит тварь вся Господа, и превозносит во вся веки.
Благослови́м Отца́, и Сы́на, и Свята́го Ду́ха, Го́спода.
Троичен:  Живот и животы, и Един и Три светы, Троицу верно воспеваем, отеческим возследующе божественным истинно учением, Отца, Сына, Духа Святаго. С нимиже благочествующе воспоим: да благословит тварь вся Господа, и превозносит во вся веки.
И ныне: Богородичен: Чудо страннолепно, купина образ прообрази Чистая Отроковице, горящи неопальна древле на горе Синайстей, тайну Рождества Твоего прописующи: огнь бо в Тя Божества вселивыйся невредну Тя соблюде, Егоже воспеваем во вся веки.
Хва́лим, благослови́м, покланя́емся Го́сподеви, пою́ще и превознося́ще во вся ве́ки. Катавасия: Чуда преестественнаго росодательная изобрази пещь образ: не бо яже прият палит юныя, яко ниже огнь Божества Девы, в нюже вниде утробу. Тем воспевающе воспоем: да благословит тварь вся Господа, и превозносит во вся веки.
Старший став пред иконою Божией Матери, кадит, возглашая:
Богородицу и Матерь Света в песнех возвеличим!

Песнь Пресвятыя Богородицы
Братия: Величит душа Моя Господа,/ и возрадовася дух Мой о Бозе, Спасе Моем. 
Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!

Яко призре на смирение рабы Своея,/ се бо отныне ублажат Мя вси роди.
Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!

Яко сотвори Мне величие Сильный/ и, свято имя Его, и милость Его в роды родов боящимся Его. 
Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!

Сотвори державу мышцею Своею,/ расточи гордыя мыслию сердца их. 
Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!

Низложи сильныя со престол, и вознесе смиренныя;/ алчущия исполни благ и богатящияся отпусти тщи. 
Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!
Восприят Израиля, отрока Своего,/ помянути милости, якоже глагола ко отцем нашим, Аврааму и семени его даже до века.
Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!
Песнь 9 (Воскресенья, глас 1)
Ирмос: Образ чи́стаго рождества́ Твоего́, / огнепали́мая купина́ / показа́ неопа́льная; / и ны́не на нас / напа́стей свире́пеющую угаси́ти, мо́лимся, пещь, / да Тя, Богоро́дице, / непреста́нно велича́ем. 
Припев: Сла́ва, Го́споди, свято́му Воскресе́нию Твоему́.
О ка́ко, лю́дие беззако́ннии и непокори́вии,/ лука́вая совеща́вше,/ го́рдаго и нечести́ваго оправди́ша:/ Пра́веднаго же на дре́ве осуди́ша Го́спода сла́вы,/ Его́же досто́йно велича́ем! 
Спа́се А́гнче Непоро́чне,/ И́же мíра грехи́ взе́мый,/ Тебе́ сла́вим воскре́сшаго тридне́вно,/ со Отце́м и Боже́ственным Твои́м Ду́хом,/ и Го́спода сла́вы:/ Его́же богосло́вяще, велича́ем. 
Богородичен: Спаси́ лю́ди Твоя́, Го́споди,/ и́хже стяжа́л еси́ честно́ю Твое́ю кро́вию,/ це́рквам Твои́м подая́ мир, Человеколю́бче,/ Богоро́дицы моли́твами.
Песнь 9 (Канона Богородицы (Воскресный), глас 1)
Припев: Пресвятая Богородице, спаси нас!
Из ко́рене Дави́дова прозябла́ еси́ проро́ческаго, Де́во, и богооте́ческаго: но и Дави́да я́ко вои́стинну Ты просла́вила еси́, я́ко ро́ждши проро́чествованнаго Го́спода сла́вы: Его́же досто́йно велича́ем. 
Всяк похва́льный, Пречи́стая, зако́н побежда́ется вели́чеством сла́вы Твоея́. Но о, Влады́чице, от раб Твои́х недосто́йных, от любве́ Тебе́ приноси́мое приими́, Богоро́дице, со усе́рдием пе́ние похва́льное. 
Песнь 9 (Канона святителю, Феофаново, глас 2)
Припев: Святителю отче Николае, моли Бога о нас.
Свещами благодати, богомудре, просвещаемь, и светильник благочестия яве был еси, сущия в напастех спасаеши, и сущия во глубине морстей избавляеши, и питаеши алчущия преславно, всеблаженне.
Иже в раи сладости ныне водворяяся, и неизреченную славу ясно зря, от небесных круг певцы твоя назираеши, от страстей избавляя, богоносе, всеблаженне.
Богородичен: Премудрость, и силу, и Слово Ипостасное Отчее, Богомати, Чистая, родила еси от Твоих пречистых кровей Свой храм приимшую, и Сему по соединению соединившуюся нераздельно.
Песнь 9 (другого Канона святителю, Иосифово, глас 1)
Припев: Святителю отче Николае, моли Бога о нас.
Ликовствуем духовно вси празднолюбцы, небеса веселитеся, горы же и холми, Церкви и дев лицы, и постников светлость, в памяти всеблаженнаго: в нейже сошедшеся Спаса величаем.
Да поют песньми непрестанно вси концы, похвальными венцы верх Николаа украшающе яве, угодника Христа Бога: егоже молитвами от страстей же и бед да избавимся.
Яко достойное приими пение, Николае, малаго труда сего, якоже Христос прият вдовы два лепта: не возгнушайся окаяннаго страстьми, не гордяся бо, треблаженне, дерзнух.
Слава: Троичен:  Соединяется единосущною волею Троица: разделяется же паки лично нераздельне, соблюдающи державу присно, Отец, Сын и Дух Живый, един Триипостасный Бог, Егоже величаем.
И ныне: Богородичен: Потребися всяка печаль Рождеством Твоим, и отъят Господь рыдание и плач, и всяку слезу от всякаго лица земнородных, Чистая Богородице Неискусобрачная: о Тебе и мы долги исполняем.
Катавасия: Таинство странное вижу и преславное: небо, вертеп: престол херувимский, Деву: ясли, вместилище, в нихже возлеже невместимый Христос Бог, Егоже воспевающе величаем.
Братия: Господи, помилуй. (12 раз) – читается вместо малой ектеньи -поклон-
Светилен  
Ексапостиларий 4: Доброде́тельми блиста́вшеся,/ ви́дим предстоя́ща в живоно́снем гро́бе/ му́жа в блеща́щихся ри́зах:/ мироно́сицам прекло́ньшим ли́ца на зе́млю,/ небесы́ Влады́чествующаго воскресе́нию да научи́мся,/ и к Живота́ гро́бу с Петро́м притеце́м,/ и соде́янному уди́вльшеся,// пребу́дем Христа́ ви́дети. 
Братия (самогласен): Вели́каго архипа́стыря и иера́рха вси, / председа́теля Мирлики́йскаго Никола́я восхва́лим: / мно́ги бо му́жи спасе́, непра́ведно умре́ти иму́щия, / и царю́ явля́ется со Авла́вием во сне, / реша́ непра́ведный суд.
Старший: Слава Отцу и Сыну и Святому Духу
Братия: Вельми́ тя просла́ви в чудесе́х Госпо́дь/ и жи́ва и по конце́, иера́рше Нико́лае:/ кто бо от любве́ ве́ры то́кмо святое́ твое́ и́мя призове́т и не а́бие услы́шан,/ те́пла тя предста́теля обрета́ет?
Старший: И ныне и присно и во веки веков. Аминь.
Братия, Богородичен Ексапостилария: Ра́доватися веща́вый, претвори́л еси́/ печа́ль прароди́телей, Го́споди,/ ра́дость внося́ воста́ния Твоего́ в ми́ре:/ того́ у́бо Живода́вче, Ро́ждшею Тя,/ свет просвеща́ющ сердца́,/ свет щедро́т Твои́х низпосли́,/ е́же вопи́ти Тебе́:/ человеколю́бче Богочелове́че,// сла́ва Твоему́ воста́нию. 
Хвалитны псалмы
Старший:
(150-й) Всякое дыхание да хвалит Господа!
(148-й) Хвалите Господа с небес, хвалите Его в вышних! 
Припев: Тебе подобает песнь, Богу! 
Хвалите Его вси ангели Его, хвалите Его вся силы Его. 
Припев: Тебе подобает песнь, Богу! 
Чтец:
Хвалите его солнце и луна, хвалите его вся звезды и свет. Хвалите его небеса небес, и вода яже превыше небес. Да восхвалят имя господне: яко той рече, и быша: той повеле, и создашася. Постави я в век и в век века: повеление положи, и не мимо идет. Хвалите Господа от земли, змиееве, и вся бездны: огнь, град, снег, голоть, дух бурен, творящая слово его: Горы и вси холми, древа плодоносна и вси кедри: Зверие и вси скоти, гади и птицы пернаты: Царие земстии и вси людие, князи и вси судии земстии: Юноши и девы, старцы с юнотами да восхвалят имя господне, яко вознесеся имя того единаго: исповедание его на земли и на небеси. И вознесет рог людей своих: песнь всем преподобным его, сыновом исраилевым, людем приближающымся ему.


(149) Воспойте Господеви песнь нову, хваление его в церкви преподобных. Да возвеселится Исраиль о сотворшем его, и сынове Сиони возрадуются о царе своем: Да восхвалят имя его в лице, в тимпане и псалтири да поют ему. Яко благоволит Господь в людех своих, и вознесет кроткия во спасение. Восхвалятся преподобнии во славе, и возрадуются на ложах своих. Возношение божия в гортани их, и мечи обоюду остры в руках их: Сотворити отмщение во языцех, обличения в людех: Связати цари их путы, и славныя их ручными оковы железными.

На 8 (Воскреснья)
Старший: Сотвори́ти в них суд напи́сан:  
Братия: Сла́ва сия́ бу́дет всем преподо́бным Его́. 
Братия, глас 1: Пое́м Твою́, Христе́, спаси́тельную страсть,/ и сла́вим Твое́ Воскресе́ние. 

Старший:  Хвали́те Бо́га во святы́х Его́,
Братия: Хвали́те Его́ в утверже́нии си́лы Его́. 
Братия, глас 1: Крест претерпе́вый, и смерть упраздни́вый,/ и воскресы́й из ме́ртвых, / умири́ на́шу жизнь, Го́споди,/ я́ко еди́н Всеси́лен. 
На 6
Старший: Хвали́те Его́ на си́лах Его,
Братия: Хвали́те Его́ по мно́жеству вели́чествия Его́. 
Братия, глас 1: А́да плени́вый, и челове́ка воскреси́вый,/ Воскресе́нием Твои́м, Христе́,/ сподо́би нас чи́стым се́рдцем/ Тебе́ пе́ти и сла́вити. 
Братия: Хвали́те Его́ во гла́се тру́бнем:
Братия: Хвали́те Его́ во псалти́ри и гу́слех. 
Братия, глас 1: Боголе́пное Твое́ снисхожде́ние сла́вяще,/ пое́м Тя, Христе́./ Роди́лся еси́ от Де́вы,/ и не разлуче́н был еси́ от Отца́,/ пострада́л еси́, я́ко челове́к,/ и во́лею претерпе́л еси́ Крест,/ воскре́сл еси́ от гро́ба, я́ко от черто́га произше́д,/ да спасе́ши мiр,/ Го́споди сла́ва Тебе́.
На 4 (Праздника)
Старший: Хвалите Его в тимпане и лице.
Братия:Хвалите Его во струнах и органе!
Братия, глас 1:
Воззре́в неукло́нно на высоту́ ра́зума/ и узре́в неявле́нно прему́дрости глубину́,/ твои́ми уче́ньми мiр обогати́л еси́, о́тче./ О нас при́сно моли́ся Христу́, святи́телю Нико́лае.
Старший: Хвалите Его в кимвалех доброгласных, хвалите Его в кимвалех восклицания.
Братия: Всякое дыхание да хвалит Господа.
Братия, глас 1:
Челове́че Бо́жий, и ве́рный уго́дниче,/ и строи́телю Того́ та́ин, и му́жу жела́ний духо́вных,/ сто́лпе одушевле́нный, и вдохнове́нный о́браз,/ я́ко Боже́ственное бо сокро́вище тя Ми́рская Це́рковь, чудя́щися, прия́ла есть/ и моли́твенника о душа́х на́ших.
На 2
Старший: Воскресни́, Го́споди Бо́же мой, да вознесе́тся рука́Твоя́.
Братия:Не забу́ди убо́гих Твои́х до конца́.
Братия, глас 1: Церко́вныя цве́ты облета́я,/ я́коже птене́ц Вы́шняго гнезда́ А́нгельскаго,/ Нико́лае треблаже́нне,/ зове́ши при́сно к Бо́гу о всех нас,/ и́же в ну́ждных беда́х и искуше́ниих, / и избавля́еши моли́твами твои́ми.
Старший: Испове́мся Тебе́, Го́споди, всем се́рдцем мои́м.
Братия: Испове́м вся чудеса́ Твоя́.
Братия, глас 1: Свяще́нныя оде́жды красоту́/ де́ятельными соде́лал еси́ доброде́тельми светле́йшую,/ о́тче Богоно́се./ Те́мже нам священноде́йствуеши ди́вная,/ сла́вных чуде́с священноде́телю,/ лю́тых избавля́я ны.
Старший: Слава Отцу и Сыну и Святому Духу
Братия, (Стихира Евангельская утренняя) глас 4: У́тро бе глубоко́,/ и жены́ приидо́ша на гроб Твой, Христе́,/ но Те́ло не обре́теся жела́емое и́ми./ Те́мже недоумева́ющимся,/ и́же в ри́зах блеща́щихся предста́вшии глаго́лаху:/ что жива́го с ме́ртвыми и́щете;/ воста́, я́коже предрече́,/ что не по́мните глаго́л Его́?/ И́мже ве́ровавша, ви́денная пропове́даху,/ но мня́хуся лжа благове́щения:/ та́ко бы́ша еще́ ко́сни ученицы́./ Но Петр тече́, и ви́дев// просла́ви Твоя́ в себе́ чудеса́.
Старший: И ныне и присно и во веки веков. Аминь.
Братия, Богородичен (Воскресный), глас 2: Преблагослове́на еси́, Богоро́дице Де́во,/ Вопло́щшим бо ся из Тебе́ ад плени́ся,/ Ада́м воззва́ся,/ кля́тва потреби́ся,/ Е́ва свободи́ся,/ смерть умертви́ся, и мы ожи́хом./ Тем воспева́юще вопие́м:/ благослове́н Христо́с Бог,/ благоволи́вый та́ко, сла́ва Тебе́. 
Великое славословие
Слава в вышних Богу,/ и на земли мир,/ в человецех благоволение. /Хвалим Тя, благословим Тя,/ кланяем Ти ся, славословим Тя, благодарим Тя/ великия ради славы Твоея.
Господи, Царю Небесный, Боже, Отче Вседержителю,/ Господи Сыне Единородный, Иисусе Христе, и Святый Душе./ Господи Боже, Агнче Божий, Сыне Отечь,/ вземляй грехи мира, помилуй нас.
Вземляй грехи мира, приими молитву нашу./ Седяй одесную Отца, помилуй нас./ Яко Ты еси Един Свят;/ Ты еси Един Господь, Иисус Христос, в славу Бога Отца, аминь.
На всяк день благословлю Тя и восхвалю имя Твое во веки, и в век века. 
Сподоби, Господи, в день сей без греха сохранитися нам!/ Благословен еси, Господи Боже отец наших,/ и хвально и прославлено имя Твое во веки, аминь.
Буди, Господи, милость Твоя на нас, якоже уповахом на Тя. 
Благословен еси, Господи, научи мя оправданием Твоим (трижды). 
Господи! прибежище был еси нам в род и род./ Аз рех: Господи! помилуй мя, исцели душу мою, яко согреших Тебе. 
Господи! к Тебе прибегох: научи мя творити волю Твою, яко Ты еси Бог мой,/ яко у Тебе источник живота,/ во свете Твоем узрим свет./ Пробави милость Твою ведущим Тя! 
Святый Боже, Святый Крепкий, Святый Безсмертный, помилуй нас! (трижды). 
Слава Отцу и Сыну и Святому Духу, и ныне и присно и во веки веков, аминь. 
Святый Безсмертный, помилуй нас.
Святый Боже, Святый Крепкий, Святый Безсмертный, помилуй нас!

Братия, тропарь Воскресный, глас 1:
Днесь спасе́ние мiру бысть,/ пое́м Воскре́сшему из гро́ба,/ и Нача́льнику жи́зни на́шея:/ разруши́в бо сме́ртию смерть,/ побе́ду даде́ нам и ве́лию ми́лость. 
Братия: Господи, помилуй. (50 раз) – читается вместо сугубой и просительной ектеньи
Честнейшую Херувим и славнейшую без сравнения Серафим, без истления Бога Слова рождшую, сущую Богородицу, Тя величаем! 

Слава Отцу и Сыну и Святому Духу, и ныне и присно и во веки веков, аминь. Господи, помилуй, Господи, помилуй, Господи, помилуй. Благослови.
Старший, отпуст: Воскресый из мертвых Христос истинный Бог наш, молитвами Пречистыя Своея Матере, святаго апостола любви, первоиерарха Церкви ныне на земле сущей, Иоанна Богослова, и прочих святых славных и всехвальных апостол, святителя Николае архиепископа Мир Ликийских чудотворца, святых праведных богоотец Иоакима и Анны и всех святых помилует и спасет нас, яко Благ и Человеколюбец. 
Братия:Аминь.
Обедница
При входе в Храм брат (сестра) произносит:  
Боже, очисти мя, грешнаго. - поклон -
Создавый мя, Господи, помилуй мя. – поклон -
Без числа согреших, Господи, помилуй и прости мя, грешнаго. - поклон -
Старший: Молитвами Святых Отец наших, Господи Иисусе Христе Боже наш, помилуй нас. 
Братия: Аминь. 
Старший: Слава Тебе Боже наш, слава Тебе.

Братия: Царю Небесный, Утешителю, Душе истины, Иже везде сый и вся исполняяй, Сокровище благих и жизни Подателю, прииди и вселися в ны, и очисти ны от всякия скверны, и спаси, Блаже, души наша.
Чтец: 
Святый Боже, Святый Крепкий, Святый Безсмертный, помилуй нас. (трижды) -поклоны-
Слава Отцу, и Сыну, и Святому Духу, и ныне и присно и во веки веков. Аминь

Пресвятая Троице, помилуй нас. Господи, очисти грехи наша. Владыко, прости беззакония наша. Святый, посети, исцели немощи наша Имени Твоего ради. 
Господи, помилуй. Господи, помилуй. Господи, помилуй.
Слава Отцу и Сыну и Святому Духу, и ныне и присно и во веки веков. Аминь.

Отче наш! Иже еси на Небесех. Да святится Имя Твое. Да приидет Царствие Твое. Да будет воля Твоя, яко на Небеси и на земли. Хлеб наш насущный даждь нам днесь. И остави нам долги наша, якоже и мы оставляем должником нашим. И не введи нас во искушение. Но избави нас от лукаваго. Аминь.
Господи, помилуй. (12 раз) – читается вместо великой ектеньи - поклон -
Старший: Слава Отцу и Сыну и Святому Духу. И ныне и присно и во веки веков. Аминь.
Антифон 1
Старший: Благослови, душе моя, Господа./ Благословен еси, Господи. 
Братия, псалом 102: 
Благослови душе моя Господа,/ и вся внутренняя моя имя святое Его. 
Благослови душе моя Господа,/ и не забывай всех воздаяний Его; 
Очищающаго вся беззакония твоя,/ исцеляющаго вся недуги твоя; 
Избавляющаго от истления живот твой,/ венчающаго тя милостию и щедротами; 
Исполняющаго во благих желание твое:/ обновится яко орля юность твоя. 
Творяй милостыни Господь,/ и судьбу всем обидимым. 
Сказа пути Своя Моисеови,/ сыновом Израилевым хотения Своя; 
Щедр и милостив Господь,/ долготерпелив и многомилостив. 
Не до конца прогневается,/ ниже во век враждует; 
Не по беззаконием нашим сотворил есть нам,/ ниже по грехом нашым воздал есть нам. 
Яко по высоте небесней от земли,/ утвердил есть Господь милость Свою на боявшихся Его. 
Елико отстоят востоцы от запад,/ удалил есть от нас беззакония наша. 
Якоже щедрит отец сыны,/ ущедри Господь боящихся Его. 
Яко Той позна создание наше,/ помяну, яко персть есмы. 
Человек, яко трава дние его,/ яко цвет сельный, тако оцветет; 
Яко дух пройде в нем, и не будет,/ и не познает ктому места своего. 
Милость же Господня от века и до века/ на боящихся Его. 
И правда Его на сынех сынов,/ хранящих завет Его,/ и помнящих заповеди Его/ творити я. 
Господь на небеси уготова Престол Свой,/ и Царство Его всеми обладает. 
Благословите Господа вси Ангели Его,/ сильнии крепостию, творящии слово Его,/ услышати глас словес Его. 
Благословите Господа вся силы Его,/ слуги Его, творящии волю Его. 
Благословите Господа вся дела Его,/ на всяком месте владычества Его. 
Братия: Слава Отцу и Сыну и Святому Духу. И ныне и присно и во веки веков. Аминь. Благослови, душе моя, Господа, и вся внутренняя моя имя святое Его. Благословен еси, Господи. 
Господи, помилуй. (12 раз) читается вместо малой ектеньи - поклон -
Антифон 2
Братия: Слава Отцу и Сыну и Святому Духу. 
Псалом 145: 
Хвали, душе моя, Господа./ Восхвалю Господа в животе моем,/ пою Богу моему, дондеже есмь. 
Не надейтеся на князи, на сыны человеческия,/ в нихже несть спасения. 
Изыдет дух его,/ и возвратится в землю свою:/ в той день погибнут вся помышления его. 
Блажен, ему же Бог Иаковль помощник его,/ упование его на Господа Бога своего; 
Сотворшаго небо и землю,/ море и вся, яже в них; 
Хранящаго истину в век,/ творящаго суд обидимым,/ дающаго пищу алчущим. 
Господь решит окованныя,/ Господь умудряет слепцы. 
Господь возводит низверженныя,/ Господь любит праведники. 
Господь хранит пришельцы,/ сира и вдову приимет,/ и путь грешных погубит. 
Воцарится Господь во век,/ Бог твой, Сионе, в род и род. 
Братия: И ныне и присно и во веки веков. Аминь. 
Братия: Единородный Сыне, и Слове Божий, безсмертен Сый,/ и изволивый спасения нашего ради/ воплотитися от Святыя Богородицы и Приснодевы Марии,/ непреложно Вочеловечивыйся;/ Распныйся же, Христе Боже, смертию смерть поправый,/ Един Сый Святыя Троицы,/ спрославляемый Отцу и Святому Духу, спаси нас.
Господи, помилуй. (12 раз) читается вместо малой ектеньи - поклон -
Антифон 3
Старший: Во Царствии Твоем, помяни нас, Господи,/ егда приидеши во Царствии Твоем. 
Братия: Во Царствии Твоем, помяни нас, Господи,/ егда приидеши во Царствии Твоем. 

На 12
Блажени нищии духом,/ яко тех есть Царство Небесное. 
Блажени плачущии,/ яко тии утешатся. 
На 10 (Воскресенья)
Братия: Блажени кротцыи,/ яко тии наследят землю. 
Сне́дию изведе́ из рая́ враг Ада́ма, Кресто́м же разбо́йника введе́ Христо́с в онь, помяни́ мя, зову́ща, егда́ прии́деши во Ца́рствии Твое́м. 
Блаже́ни а́лчущии и жа́ждущии пра́вды, я́ко ти́и насы́тятся. 
Покланя́юся страсте́м Твои́м, славосло́влю и Воскресе́ние со Ада́мом и разбо́йником, со гла́сом све́тлым вопию́ Ти: помяни́ мя, Го́споди, егда́ прии́деши во Ца́рствии Твое́м. 
На 8
Блаже́ни ми́лостивии, я́ко ти́и поми́ловани бу́дут. 
Распя́лся еси́, безгре́шне, и во гро́бе положи́лся еси́ во́лею, но воскре́сл еси́, я́ко Бог, совоздви́гнувый Себе́ Ада́ма, помяни́ мя, зову́ща, егда́ прии́деши во Ца́рствии Твое́м. 

Блаже́ни чи́стии се́рдцем, я́ко ти́и Бо́га у́зрят. 
Храм Твой теле́сный тридне́вным Воскреси́вый погребе́нием, со Ада́мом, и и́же от Ада́ма, воскреси́л еси́, Христе́ Бо́же, помяни́ нас, зову́щих, егда́ прии́деши во Ца́рствии Твое́м. 
На 6
Блаже́ни миротво́рцы, я́ко ти́и сы́нове Бо́жии нареку́тся. 
Мvроно́сицы приидо́ша, пла́чуща, на гроб Твой Христе́ Бо́же, зело́ ра́но, и в бе́лых ри́зах обрето́ша А́нгела седя́ща, что и́щете; зову́ща. Воскре́се Христо́с, не рыда́йте про́чее. 
Блаже́ни изгна́ни пра́вды ра́ди, я́ко тех есть Ца́рство Небе́сное. 
Апосто́ли Твои́, Го́споди на го́ру, а́може повеле́л еси́ им, прише́дше Спа́се, и Тя ви́девше, поклони́шася. И́хже и посла́л еси́ во язы́ки учи́ти и крести́ти я́. 
На 4 (Святителя Николая)
Блажени есте, егда поносят вам, и ижденут, и рекут всяк зол глагол на вы, лжуще Мене ради. 
Чтец: Николае блаженне, Владыки искренний ученик ты быв, спасаеши к тебе притекающия от лютых бед и смерти горькия.
Радуйтеся и веселитеся, яко мзда ваша многа на небесех. 
Чтец: Очисти рабы Твоя, грехов оставление яко благ даруя, Николая Твоего угодника, яже к Тебе ходатайствы, Многомилостиве.
Слава: Троичен: Милостива буди мне, Всесвятая Троице Боже наш, безмерными прегрешении осквернившему житие, Отче, Сыне, и Душе Живый, соблюдающи мя отвсюду, и присно неуязвлена от скорби.
И ныне: Богородичен: Даеши Богородице спасения надежду рабом Твоим, и в нуждах и напастех скоротечными молитвами соблюдати, и помогати предстани: Ты бо еси похвала нам верным, Приснодево.
Малый вход с Евангелием
Братия: Прииди́те, поклони́мся и припаде́м ко Христу́. Спаси́ ны, Сы́не Бо́жий, Воскресый из мертвых пою́щия Ти: аллилу́иа. -поклон-
Братия, тропарь Воскресенья, глас 1:
Ка́мени запеча́тану от иуде́й/ и во́ином стрегу́щим Пречи́стое Те́ло Твое́,/ воскре́сл еси́ тридне́вный, Спа́се,/ да́руяй ми́рови жизнь./ Сего́ ра́ди Си́лы Небе́сныя вопия́ху Ти, Жизнода́вче:/ сла́ва Воскресе́нию Твоему́, Христе́,/ сла́ва Ца́рствию Твоему́,/ сла́ва смотре́нию Твоему́, еди́не Человеколю́бче. 
Братия тропарь Храма, глас 2: Апостоле Христу Богу возлюбленне, / ускори избавити люди безответныя: / приемлет тя припадающа, / Иже падша на перси приемый. / Егоже моли, Богослове: / и належащую мглу языков разгнати, / прося нам мира и велия милости.
Братия, тропарь Праздника: Правило веры и образ кротости, воздержания учителя, яви тя стаду твоему, яже вещей истина. Сего ради стяжал еси смирением высокая, нищетою богатая: отче священноначальниче Николае, моли Христа Бога, спастися душам нашым.
Братия, кондак Воскресеный, глас 1: Воскре́сл еси́, я́ко Бог, из гро́ба во сла́ве,/ и мир совоскреси́л еси́;/ и естество́ челове́ческое я́ко Бо́га воспева́ет Тя, и смерть исчезе́;/ Ада́м же лику́ет, Влады́ко;/ Е́ва ны́не от уз избавля́ема ра́дуется, зову́щи:/ Ты еси́, И́же всем подая́, Христе́, воскресе́ние. 
Братия кондак Храма, глас 2: Величия твоя, девственниче, кто повесть? Точиши бо чудеса, и изливаеши исцеления, / и молишися о душах наших, / яко Богослов и друг Христов.
Старший: Слава Отцу и Сыну и Святому Духу. 
Братия кондак святителя, глас 3: 
В Ми́рех, свя́те, священноде́йствитель показа́лся еси́, / Христо́во бо, преподо́бне, Ева́нгелие испо́лнив, / положи́л еси́ ду́шу твою́ о лю́дех твои́х / и спасл еси́ непови́нныя от сме́рти. / Сего́ ра́ди освяти́лся еси́, / я́ко вели́кий таи́нник Бо́жия благода́ти.
Старший: И ныне и присно и во веки веков. Аминь.
Братия кондак, глас 6:
Предстательство христиан непостыдное, ходатайство ко Творцу непреложное, не презри грешных молений гласы, но предвари, яко Благая, на помощь нас, верно зовущих Ти; ускори на молитву и потщися на умоление, предстательствующи присно, Богородице, чтущих Тя. 
Каждение.
Святый Боже, Святый Крепкий, Святый Безсмертный, помилуй нас. - поклон –трижды-
Прокимен
Чтец: Прокимен (Воскресный), Псалом Давидов, глас 1: 
Чтец: Буди Господи милость твоя на нас, якоже уповахом на тя. 
Братия: Буди Господи милость твоя на нас, якоже уповахом на тя. 
Чтец: Радуйтеся праведнии о Господе, правым подобает похвала. 
Братия: Буди Господи милость твоя на нас, якоже уповахом на тя.
Чтец (Святителя): Возвеселится праведник о Господе, и уповает на Него.
Братия: Буди Господи милость твоя на нас, якоже уповахом на тя.
Чтец: Услыши, Боже, глас мой, внегда молитими ся к Тебе.
Братия: Буди Господи милость твоя на нас, якоже уповахом на тя.
Чтец: Буди Господи милость твоя на нас,
Братия: Якоже уповахом на тя.
Чтец: Ко Ефесеям послания святого апостола Павла чтение. -креститься без поклона-

Старший: Вонмем.
Чтец, Апостол: Еф.5,9-19 (зач.229) 
Братие, яко чада света ходите, плод бо Духовный eсть во всякой благостыни и правде и истине, искушающе, что eсть благоугодно Богови. И не приoбщайтеся к делом неплодным тмы, паче же и обличайте. Бываeмая бо отай от них, срамно eсть и глаголати. Вся же обличаeмая, от света являются: все бо являемое свет eсть. Сего ради глаголет: востани, спяй, и воскресни от мертвых, и осветит тя Христос. Блюдите убо, како опасно ходите, не якоже немудри, но якоже премудри, искупующе время, яко дние лукави суть. Сего ради не бывайте несмысленни, но разумевающе, что eсть воля Божия. И не упивайтеся вином, в немже eсть блуд, но паче исполняйтеся Духом, глаголюще себе во псалмех и пениих, и песнех духовных, воспевающе и поюще в сердцах ваших Господеви.
Чтец, Апостол: Евр.13:17-21 (зач.335)
Братие, повинуйтеся наставником вашим и покаряйтеся, тии бо бдят о душах ваших, яко слово воздати хотяще, да с радостию сие творят, а не воздыхающе, несть бо полезно вам сие. Молитеся о нас, уповаем бо, яко добру совесть имамы, во всем, добре хотяще жити. Лишше же молю, сие творите, да вскоре устроюся вам. Бог же мира, возведый из мертвых Пастыря овцам великаго, кровию завета вечнаго, Господа нашего Иисуса Христа, да совершит вы во всяком деле блазе, сотворити волю Его, творя в вас благоугодное пред Ним, Иисус Христом. Емуже слава во веки веков. Аминь.
Чтец: Аллилуиа (Воскресно), глас 1:
Братия: Аллилуиа, Аллилуиа, Аллилуиа. 
Чтец: Бог дая́й отмще́ние мне, и покори́вый лю́ди под мя. 
Братия: Аллилуиа, Аллилуиа, Аллилуиа. 
Чтец (Святителя): Свяще́нницы Твои́ облеку́тся пра́вдою, и преподо́бнии Твои́ возра́дуются
Братия:Аллилуиа, Аллилуиа, Аллилуиа. 
Господи помилуй, Господи помилуй, Господи помилуй. 
Стаpший: От Луки Святаго Евангелия чтение. -креститься без поклона-

Братия: Слава Тебе, Господи, слава Тебе. -поклон- 
Старший: Вонмем.
Старший читает Евангелие: Лк. 17:12–19 (зачало 85)
Во вре́мя о́но, входя́щу Иису́сови в не́кую весь, срето́ша Его́ де́сять прокаже́нных муже́й, и́же ста́ша издале́ча. И ти́и вознесо́ша глас, глаго́люще: Иису́се Наста́вниче, поми́луй ны. И ви́дев рече́ им: ше́дше покажи́теся свяще́нником. И бысть иду́щым им, очи́стишася. Еди́н же от них, ви́дев, я́ко изцеле́, возврати́ся, со гла́сом ве́лиим сла́вя Бо́га, и паде́ ниц при ногу́ Его́, хвалу́ Ему́ воздая́, и той бе Самаряни́н. Отвеща́в же Иису́с рече́: не де́сять ли очи́стишася? Да де́вять где? Ка́ко не обрето́шася возвра́щшеся да́ти сла́ву Бо́гу, то́кмо иноплеме́нник сей? И рече́ ему́: воста́в иди́, ве́ра твоя́ спасе́ тя. 
Старший читает Евангелие: Лк. 6:17–23А (зачало 24)
Во вре́мя о́но, ста Иису́с на ме́сте ра́вне, и наро́д учени́к Его́, и мно́жество мно́го люде́й от всея́ Иуде́и и Иерусали́ма, и помо́рия Ти́рска и Сидо́нска, и́же приидо́ша послу́шати Его́ и исцели́тися от неду́г свои́х, и стра́ждущии от дух нечи́стых, и исцеля́хуся. И весь наро́д иска́ше прикаса́тися Ему́, я́ко си́ла от Него́ исхожда́ше, и исцеля́ше вся. И той возве́д о́чи свои́ на ученики́ своя́, глаго́лаше: блаже́ни ни́щии ду́хом, я́ко ва́ше есть Ца́рствие Бо́жие. Блаже́ни, а́лчущии ны́не, я́ко насы́титеся. Блаже́ни, пла́чущии ны́не, я́ко возсмее́теся. Блаже́ни бу́дете, егда́ возненави́дят вас челове́цы, и егда́ разлуча́т вы и поно́сят, и пронесу́т и́мя ва́ше я́ко зло, Сы́на Челове́ческаго ра́ди. Возра́дуйтеся в той день и взыгра́йте: се бо мзда ва́ша мно́га на небеси́. 
Братия: Слава Тебе, Господи, слава Тебе. -поклон- 
Господи, помилуй- Кирие элеисон (40 раз) – читается вместо сугубой ектеньи -поклон-
Братия поет Херувимскую: 
Иже Херувимы тайно образующе и Животворящей Троице Трисвятую песнь припевающе, всякое ныне житейское отложим попечение. 
Яко да Царя всех подымем, ангельскими невидимо дориносима чинми. Аллилуиа, аллилуиа, аллилуиа.  - 3 поясных поклона -
Старший: Слава Отцу и Сыну и Святому Духу. И ныне и присно и во веки веков. 
Братия: Аминь. 
Старший: 
Многомилостиве Господи Боже Иисусе Христе! Приими моление наше и не отврати лица Твоего от нас. Приими благодарение наше яже по силе Тебе приносимое, яко сподобил еси нас грешных  быти чадами Церкви Твоея и даровал еси нам отца духовного батюшку Олега в окормление. Спаси и огради его от враг видимых и не видимых и злых человек, даруй ему здравие и продли дни жизни его нас ради грешных. Господи Боже Иисусе Христе! Молитвами духовного отца нашего батюшки Олега прости, помилуй и собери нас, рабов Твоих, по всему миру расточенных, истинно служити Тебе чающих, к отцу нашему духовному батюшке Олегу в уготованное Тобою место. Да под его окормлением и наставлением достигнем  благодетельной жизни христианской и сподобимся силою Твоею устоять в великих скорбях яже от антихриста-зверя на всю вселенную грядущих, сподобимся христианской кончины и Небесного Царствия Твоего. И церковь нашу молитвами Первоиерарха нашего, возлюбленного ученика Твоего Иоанна Богослова, сохрани от всякия злобы лукавого совне, наипаче же изнутри действуемаго. Утверди нас в братолюбии, молитве непрестанной, да во страсе Твоем со всяким смиронномудрием пред Тобою ходяще будем и тако настоящего жития изведи, да невозбранно прошед начала и  власти тмы, Твоею благодатию, узрим неприступныя Твоея славы доброту неизреченную, яко Благ и Человеколюбец Бог еси и Тебе славу возсылаем со Безначальным Твоим Отцем и Пресвятым и Благим и Животворящим Твоим Духом и ныне и присно и во веки веков. Аминь.
Чтец: 
Ненавидящих и обидящих нас пpости, Господи Человеколюбче. 
Благотвоpящим благосотвоpи. 
Бpатиям и сpодником нашим даpyй яже ко спасению пpошения и жизнь вечнyю. 
В немощех сyщия (имена) посети и исцеление даpyй. 
Яже в моpи yпpави. 
Пyтешествyющим (имена) спyтешествyй. 
Слyжащим и милyющим нас гpехов оставление даpyй. 
Заповедовавших нам недостойным молитися о них (имена) помилyй по велицей Твоей милости. 
Помяни, Господи, бpатий наших плененных и избави я от всякого обстояния. 
Помяни, Господи, плодоносящих и добpоделающих во святых Твоих цеpквах, и даждь им яже ко спасению пpошения и жизнь вечнyю. 
Помяни, Господи, и нас, смиpенных и гpешных и недостойных pаб Твоих, и пpосвети наш yм светом pазyма Твоего, и настави нас на стезю заповедей Твоих, молитвами Пpечистыя Владычицы нашея Богоpодицы и Пpиснодевы Маpии и всех Твоих святых: яко благословен еси во веки веков. 
Братия: Аминь. 
Братия: 
Помяни нас, Господи, егда приидеши во Царствии Твоем. - поклон -
Помяни нас, Владыко, егда приидеши во Царствии Твоем. - поклон -
Помяни нас, Святый, егда приидеши во Царствии Твоем. - поклон -
Чтец: Лик небесный поет Тя и глаголет: Свят, Свят, Свят Господь Саваоф, исполнь небо и земля славы Твоея. 

(Стих) Приступите к Нему и просветитеся, и лица ваша не постыдятся.
Лик небесный поет Тя и глаголет: Свят, Свят, Свят Господь Саваоф, исполнь небо и земля славы Твоея. 
Старший: Слава Отцу и Сыну и Святому Духу. 
Чтец: Лик святых Ангел и Архангел со всеми небесными силами поет Тя и глаголет: Свят, Свят, Свят Господь Саваоф, исполнь небо и земля славы Твоея. 
Старший: И ныне и присно и во веки веков. 
Братия: Аминь. 
Братия перекрестившись, без поклона, Символ веры:
1 Верую во Единаго Бога Отца, Вседержителя, Творца небу и земли, видимым же всем и невидимым.
2 И во Единаго Господа Иисуса Христа, Сына Божия, Единороднаго, Иже от Отца Рожденнаго прежде всех век; Света от Света, Бога Истинна от Бога Истинна, рожденна, несотворенна, Единосущна Отцу, Имже вся быша. 
3 Нас ради человек и нашего ради спасения сшедшаго с небес и воплотившагося от Духа Свята и Марии Девы и вочеловечшася. 
4 Распятаго же за ны при Понтийстем Пилате, и страдавша и погребенна. 
5 И воскресшаго в третий день по Писанием.
6 И возшедшаго на небеса и седяща одесную Отца. 
7  И паки грядущаго со славою судити живым и мертвым, Егоже Царствию не будет конца. 
8  И в Духа Святаго, Господа, Животворящаго, Иже от Отца исходящаго, Иже со Отцем и Сыном спокланяема и сславима, Глаголавшего пророки. 
9  Во едину Святую, Соборную и Апостольскую Церковь. 
10 Исповедую едино крещение во оставление грехов. 
11 Чаю воскресения мертвых:
12 И жизни будущаго века. Аминь. -поклон-
Каждение.
Братия: Достойно есть яко воистину блажити Тя Богородицу, Присноблаженную и Пренепорочную и Матерь Бога нашего. Честнейшую Херувим и славнейшую без сравнения Серафим, без истления Бога Слова рождшую, сущую Богородицу Тя величаем.
Старший: Ослаби, остави, прости Боже, прегрешения наша, вольная, и невольная, яже в слове и в деле, яже в ведении и не в ведении, яже во дни и в нощи, яже во уме и помышлении, вся нам прости, яко Благ и Человеколюбец. 
Братия: Отче наш, Иже еси на небесех! Да святитится имя Твое, да приидет Царствие Твое, да будет воля Твоя, яко на небеси и на земли. Хлеб наш насущный даждь нам днесь; и остави нам долги наша, якоже и мы оставляем должником нашим; и не введи нас во искушение, но избави нас от лукавого.- поклон -
Старший: Господи, Иисусе Христе, Сыне Божий, помилуй нас. 
Братия: Аминь. 


Господи, помилуй. (12 раз) – читается вместо просительной ектеньи
Старший: Слава Отцу и Сыну и Святому Духу. И ныне и присно и во веки веков. 
Братия: Аминь. 
Старший:
Всесвятая Троице, Единосущная Державо, Нераздельное Царство, всех благих Вина, благоволи же и о мне грешнем, утверди, вразуми сердце мое, и всю мою отыми скверну, просвети мою мысль, да выну славлю, пою, покланяюся и глаголю: Един Свят, Един Господь, Иисус Христос, во славу Бога Отца. 
Братия: Аминь. 
Старший вкладывает запасные Дары в потир
Братия: Достойно и праведно есть поклонятися Отцу и Сыну и Святому Духу, Троице единосущней и нераздельней. -поклон-
Братия: Свят, Свят, Свят Господь Саваоф, исполнь небо и земля славы Твоея; осанна в вышних, благословен Грядый во имя Господне, осанна в вышних. -поклон-
Братия: Тебе поем, Тебе благословим, Тебе благодарим, Господи, и молим Ти ся, Боже наш.            -поклон-
Старший: Со страхом Божиим и верою приступите.
Братия, молитва св. Симеона Метафраста: 
Се, приступаю к Божественному Причащению. Содетелю, да не опалиши мя приобщением; огнь бо еси, недостойная попаляя, но убо очисти мя от всякия скверны. -поклон-
Братия перекрестившись, без поклона читают молитву:
Верую, Господи, и исповедую, яко Ты еси воистинну Христос, Сын Бога Живаго, пришедый в мир грешныя спасти, от нихже первый есмь аз. Еще верую, яко Сие есть Самое Пречистое Тело Твое и Сия есть Самая Честная Кровь Твоя. Молюся убо Тебе: помилуй мя и прости ми прегрешения моя, вольная и невольная, яже словом, яже делом, яже ведением и неведением; и сподоби мя неосужденно причаститися Пречистых Твоих Таинств, во оставление грехов и в жизнь вечную. Аминь. -поклон-
Братия:
Вечери Твоея Тайныя днесь, Сыне Божий, причастника мя приими; не бо врагом Твоим тайну повем, ни лобзания Ти дам, яко Иуда, но, яко разбойник, исповедаю Тя: помяни мя, Господи, во Царствии Твоем.
Да не в суд или во осуждение будет мне причащение Святых Твоих Таин,

Господи, но во исцеление души и тела.  Аминь. 
Братия поет причастен (во время причащения):
Тело Христово приимите, Источника безсмертнаго вкусите. 
Старший причащается сам и после этого причащает мирян запасными Святыми Дарами. 

Причащая, старший говорит:
Причащается раб Божий (имя) Честнаго и Святаго Тела и Крове Господа и Бога и Спаса нашего Иисуса Христа, во оставление грехов своих и в Жизнь Вечную. Аминь. 
Братия: Видехом Свет Истинный, прияхом Духа Небеснаго, обретохом веру истинную, нераздельней Троице покланяемся, Та бо нас спасла есть.
Братия: Да испо́лнятся уста́ на́ша хвале́ния Твоего́ Го́споди, я́ко да пое́м сла́ву Твою́, я́ко сподо́бил еси́ нас причасти́тися/ Святы́м Твои́м, Боже́ственным, Безсме́ртным и Животворя́щим Та́йнам, соблюди́ нас во Твое́й святы́ни/ весь день поуча́тися пра́вде Твое́й. Аллилу́иа, аллилу́иа, аллилу́иа.
Братия: Буди Имя Господне благословено отныне и до века — поклон -трижды-

Старший: Слава Отцу и Сыну и Святому Духу. И ныне и присно и во веки веков. 
Братия: Аминь. 
Братия псалом 33: 
Благословлю Господа на всякое время, выну хвала Его во устех моих. 
О Господе похвалится душа моя, да услышат кротцыи и возвеселятся. 
Возвеличите Господа со мною, и вознесем имя Его вкупе. 
Взысках Господа и услыша мя, и от всех скорбей моих избави мя. 
Приступите к Нему и просветитеся, и лица ваша не постыдятся. 
Сей нищий воззва, и Господь услыша и, и от всех скорбей его спасе и. 
Ополчится Ангел Господень окрест боящихся Его, и избавит их. 
Вкусите и видите, яко благ Господь; блажен муж, иже уповает нань. 
Бойтеся Господа, вси святии Его, яко несть лишения боящимся Его. 
Богатии обнищаша и взалкаша, взыскающии же Господа не лишатся всякаго блага. 
Приидите, чада, послушайте мене, страху Господню научу вас.  

Кто есть человек хотяй живот, любяй дни видети благи;  

Удержи язык твой от зла, и устне твои, еже не глаголати льсти.  

Уклонися от зла и сотвори благо, взыщи мира, и пожени и.  

Очи Господни на праведныя, и уши Его в молитву их.  

Лице же Господне на творящия злая, еже потребити от земли память их.  

Воззваша праведнии, и Господь услыша их, и от всех скорбей их избави их.  

Близ Господь сокрушенных сердцем, и смиренныя духом спасет.  

Многи скорби праведным, и от всех их избавит я Господь.  

Хранит Господь вся кости их, ни едина от них сокрушится.  

Смерть грешников люта, и ненавидящии праведнаго прегрешат.  

Избавит Господь души раб Своих, и не прегрешат вси уповающии на Него.

Братия: Слава Отцу и Сыну и Святому Духу. И ныне и присно и во веки веков. Господи помилуй, Господи помилуй, Господи помилуй. Благослови. 
Старший, отпуст:
Воскресый из мертвых Христос истинный Бог наш, молитвами Пречистыя Своея Матере, святаго Апостола любви, первоиерарха Церкви ныне на земле сущей, Иоанна Богослова,  иже во святых отца нашего Иоанна, архиепископа Константиня града, Златоустаго, святителя Николая архиепископа Мир Ликийских чудотворца:святых  и праведных Богоотец Иоакима и Анны, и всех святых, помилует и спасет нас, яко Благ и Человеколюбец. 
Братия: Аминь. 
Воскресе́ние Христо́во ви́девше,/ поклони́мся Свято́му Го́споду Иису́су,/ еди́ному безгре́шному,/ Кресту́ Твоему́ покланя́емся, Христе́,/ и свято́е Воскресе́ние Твое́ пое́м и сла́вим:/ Ты бо еси́ Бог наш, / ра́зве Тебе́ ино́го не зна́ем,/ и́мя Твое́ имену́ем. / Прииди́те вси ве́рнии, / поклони́мся Свято́му Христо́ву Воскресе́нию:/ се бо прии́де Кресто́м ра́дость всему́ ми́ру./ Всегда́ благословя́ще Го́спода,/ пое́м Воскресе́ние Его́:/ распя́тие бо претерпе́в,/ сме́ртию смерть разруши́.
Перекрестившись подходим к кресту при пении тропаря кресту 
Cпаси Господи люди Твоя, и благослови достояние Твое, победы Великому Иоанну Богослову и иже с ним на сопротивныя даруя, и Твое сохраняя Крестом Твоим жительство.

